
 d Тҟәарчал 82 шықәса ахыҵит.  
Аҳәынҭқарра Ахада Аслан Бжьа-
ниа Ақалақь-Фырхаҵа Тҟәарчал 82 
шықәса ахыҵра иазкыз аныҳәатә 
усмҩаԥгатәқәа ихы рылаирхәит, - 
адырра ҟанаҵоит Аҳәынҭқарра Аха-
да ипресс-маҵзура. 

Аныҳәатә усмҩаԥгатәқәа Ахьӡ-
Аԥша Аллеиаҿы, Аԥсадгьыл Ахьчаҩцәа 
Рмемориал амҵан ашәҭшьыҵәрақәа 
рышьҭаҵарала иалагеит.  Анаҩс урҭ 

ирыцҵахеит акультура Ахан аҿы. 
 Тҟәарчалаа дрыдныҳәалеит 

Аҳәынҭқарра Ахада Иусбарҭа анапх-
гаҩы Абесалом Кәарҷиа. Уи Аҳәынҭқар-
ра Ахада иҟынтәи адныҳәаларатә 
шәҟәы даԥхьеит.  Ахәҭакахьала, уа 
иазгәаҭоуп: «Ҳаҭыр зқәу Тҟәарча-
лаа! Иахьа ҳара иазгәаҳҭоит акыр 
зҵазкуа ахҭыс – Ақалақь-Фырхаҵа 
Тҟәарчал 82 шықәса ахыҵра! Иҳаҩ-
сыз ашәышықәса 40-тәи ашықәсқәа 
рзы ишьаҭаркыз  ари ақалақь, аамҭа 
кьаҿ иалагӡаны убла хызхуа ашьха-
ра иаԥну ааглыхратә центрны иҟале-
ит. Аԥсны жәлар Рџьынџьтәылатә  еи-
башьра ашықәсқәа раан  Тҟәарчал 

ҳажәлар ракзаареи,  реидгылареи,  
рхачҳареи ирсимволхеит.  Ақалақь ауа-
аԥсыра, агәеицамкреи афырхаҵареи 
аарԥшны аӷа иҿагылеит, араҟа ахыҵа-
кырҭа рыԥшааит хыԥхьаӡара рацәала 
Мрагыларатәи Аԥсны ақыҭақәа рҟын-
тәи ахҵәацәа. Ари афырхаҵара науна-
гӡа ҳҳәынҭқарра ҳаамҭазтәи аҭоурых 
адаҟьақәа ирнылеит. Иахьа Тҟәарчалаа 
рықалақь гәакьа аиҭашьақәыргылареи 
уи ԥыхьатәи ахьӡ-аԥша азыргьежьреи 
рзы аусура иазхиоуп.

 Ҳара, аҳәынҭқарра анапхгара 
ахәҭакахьала  иҳалшо зегь ҟаҳҵалоит 
ари ақалақь аекономикатә лшарамчи 
араҟа инхо ауааԥсыра зегьы  реизҳа-
зыӷьареи  ралыршаразы. Тҟәарчал ин-
хоит зықалақьи зтәылеи даараӡа бзиа 
избо, уи ахьаа зхьаау апатриот иа-
шақәа маҷымкәа. Ари ақалақь иалҵыз 
аӡәырҩы ҳтәыла аҿиара аус аҿы рла-
гала ду ыҟоуп. 

Ҳаҭыр зқәу Тҟәарчалаа! Ари 
аныҳәатә мшы азы шәара зегьы ишәзе-
иӷьасшьарц сҭахуп зегьы раԥхьаӡа 
иргыланы аҭынчра, аҭышәынтәалара, 
аизҳазыӷьара, ақәҿиара дуқәа. Агәра 
ганы сыҟоуп, даара иуадаҩыз аԥышәа-
ра иахысыз ақалақь  ԥхьаҟатәи аԥе-
иԥш бзиа шаиуа. Иҭабуп ҳәа шәасҳәо-
ит инашәыгӡо аусуреи, иаашәырԥшыз 
ачҳареи, афырхаҵареи  рзы». 

Аныҳәатә усмҩаԥгатәқәа рхы рыла-
дырхәит Аҳәынҭқарра Ахада ихаҭыԥу-
аҩ Бадра Гәынба, Аҳәынҭқарра Ахада 
Иусбарҭа анапхгаҩы ихаҭыԥуаҩ Зураб 
Қаџьаиа, ақалақьқәеи араионқәеи рха-
дацәа, Аиҳабыра иалоу, ауаажәларра 
рхаҭарнакцәа. 

Аныҳәатә усмҩаԥгатә

Ақалақь - Фырхаҵа

 d  Ареспубликатә биуџьет ахь алага-
лақәеи абиуџьеттә хыдҵақәа рына-
гӡареи  иазкын  мшаԥымза  11 рзы 
Алеқсандр Анқәаб ихантәаҩрала 
имҩаԥысыз аусуратә еилатәара.   

Уи рхы аладырхәит Аԥыза-министр ак-
тәи ихаҭыԥуаҩ, аенергетикеи атранспор-
ти рминистр Џьансыхә Нанба, Аԥыза-ми-
нистр ихаҭыԥуаҩ, афинансқәа рминистр 
Владимир Делба, Аԥыза-министр ихаҭыԥу-
аҩ, аекономика аминистр Кристина Озган, 
абиуџьет азы Апарламенттә еилакы 
ахантәаҩы Беслан Ҳалуашь. Аԥыза-ми-
нистр абиуџьеттә процесс аиҿкаараҿы 
азакәанԥҵаратә усбарҭақәа еиҳа хырҳа-

рала аус рыцура шхымԥадатәиу азгәеиҭе-
ит. Иара убас аилатәараҿы атәыла аенер-
госистемаҿы ишьақәгылаз аҭагылазаашьа 
иазааҭгылеит, Егрытәи аӡфымцатә- стан-
циа  аӡеизакырҭатә тоннель аҿы иҟалаз 

аҭӡы аилабгара иахҟьаны имҩаԥысуа 
аиҭашьақәыргыларатә усурақәа рцашьа  
иалацәажәеит. Иҿыбгаз  абетонтә ҭӡы 
аԥҽыхақәа рықәгара хыркәшоуп. Аспе-
циалистцәа уаанӡа иарбаз аҽҳәарақәа 
рыҽҭагӡареи астанциа уаанӡатәи аусура 
арежим аиҭашьақәыргылареи рылшап ҳәа 
иақәгәыӷуеит.

Аԥсны Аминистрцәа Реилазаараҿы

Аусуратә еилатәара

«Аԥсны Афырхаҵа» ҳәа 
ахьӡқәа рыхҵоуп

1992–1993 шш. Аԥсны жәлар 
Рџьынџьтәылатә еибашьра аве-
теран Енвер Нанба «Аԥсны Афыр-
хаҵа» ҳәа ахьӡ ҳаракы ихҵоуп. 
Уи азы Аусԥҟа инапы аҵаиҩит 
Аҳәынҭқарра Ахада Аслан Бжьаниа. 

 Аԥсны Афырхаҵа  амедал аве-
теран ианеишьеит атәылахьчара 
аминистр  Владимир Ануа.  

Аҟәа ақалақь Ахадара аҵара 

Аусбарҭа аспециалист хада Мари-
на Аршба илыхҵоуп «Аԥсны Афыр-
хаҵа» ҳәа ахьӡ. Абри азы Аусԥҟа 
инапы аҵаиҩит Аԥсны Ахада Аслан 
Бжьаниа.

Аҵара Аусбарҭа аиҳабы Асҭан-
да Ҭаркьыли аколлективи Марина 
Аршба илыдырныҳәалеит ари ахьӡ 
ҳаракы, илзеиӷьаршьеит агәабзиа-
реи аманшәалареи.

Аԥсны аҩыза ду

Аҳәынҭқарра Ахада Ҟрым Аиҳа-
быра Аԥыза-министр ихаҭыԥуаҩ 
Георги Мурадов дидкылеит, – адыр-
ра ҟанаҵоит Аҳәынҭқарра Ахада 
ипресс-маҵзура.

 Асас аԥсшәа иаҳәо, Аԥсны Аха-
да иазгәеиҭеит Ҟрыми Аԥсни ирыб-
жьоу ҩ-ганктәи аизыҟазаашьақәа 
рырҿиареи рырӷәӷәареи ирымоу 
аҵакы. «Сара еснагь издыруан 
Москва ақалақь Ахадара аҟны аус 
аныжәуаз инаркны, иара уажәгьы 
Шәара шәхаҿала Аԥсны аҩыза ду 
дшамоу. Ҳара ҳзы гәахәароуп Шәа-
ра Крым аус ахьыжәуа»,- иҳәеит 
Аслан Бжьаниа. 

Иазгәаҭан Урыстәыла Укра-
ина имҩаԥнаго иҷыдоу ар-
ратә аоперациаҟны аусеицура. 
«Иазԥхьагәаҭоу апланқәеи, изҵаҩу 
аиқәшаҳаҭрақәеи ҳажәлар рин-
тересқәа ирықәшәоит», - иҳәеит 
Аслан Бжьаниа, агәаанагара аа-

ирԥшит, Иҷыдоу арратә аопера-
циа анаҩс, акоммуникациақәа 
реимадаразы еиҳа аҭагылаза-
ашьақәа  шыҟало, ҷыдала, ам-
шынӷба аушьҭразы.

 Георги Мурадов Аслан Бжьа-
ниа иҭабуп ҳәа иеиҳәеит аиԥы-
ларазы, иара убас Ҟрымтәи Арес-
публика Ахада Сергеи Аксионов 
ихьӡала  салам ииҭеит. Иазгәе-
иҭеит, аԥсуа-ҟрымтәи аизыҟаза-
ашьақәа ҩ-нызқь шықәса инаре-
иҳаны ишырхыҵуа, хымԥада урҭ 
аԥхьаҟагьы ишрыцҵахо. Аганқәа 
актуалра зҵаз егьырҭ азҵаа-
рақәагьы ирылацәажәеит. 

Аиԥылара иалахәын  Аԥыза-а-
министр актәи ихаҭыԥуаҩ, афым-
цамчи атранспорти рминистр 
Џьансыхә Нанба, Аҳәынҭқарратә 
ашәарҭадара Амаҵзура  амаӡа-
ныҟәгаҩ Сергеи Шамба,  Аԥсны 
иҟоу Урыстәыла ацҳаражәҳәаҩ  
Михаил Шургалин.

 Аиԥылара ахыркәшамҭаз 
аганқәа агәаларшәагатә ҳамҭақәа 
еимырдеит.

Аиԥылара

 d Аԥсны аҩныҵҟатәи аусқәа рми-
нистр Роберт Киут Гагра араион аҩ-
ныҵҟатәи аусқәа русбарҭаҿы иаа-
иуа 2024-тәи аԥхынтәи акурорттә 
сезон аҽазыҟаҵара иазку аусуратә 
еилатәара мҩаԥигеит. 

Аиԥылара рхы аладырхәит аҩ-
ныҵҟатәи аусқәа рминистр ак-
тәи ихаҭыԥуаҩ Руслан Ажьиба, 
ашьаусԥшааратә усбарҭа анапхгаҩы 

Алхас Габлиа.
 Араион аҿы иҟоу изаамҭанытәиу 

аҭагылазаашьазы адырра ҟаиҵе-
ит Гагра араион аҩныҵҟатәи аусқәа 
русбарҭа аиҳабы Денис Аиба. 

Ҳазҭоу 2024 шықәса актәи аԥшь-
барак, азы араион аҿы азеиԥшцәгьо-
уратә хырхарҭақәа змоу 27 цәгьоура 
ҟалеит (2023 шықәсазы аиԥш-зеиԥшу 
аамҭахәҭазы  –  35), урҭ рахьынтә иа-
аартын 20.  Ацәгьоурақәа раарԥшра 
74% рҟынӡа инаӡоит. Ашәҟәы иҭага-
лаз 27 цәгьоура рҟынтәи  11 ицәгьоу 
ркатегориа иаҵанакуеит, урҭ рахьтә 
хәба аартуп.

 Аминистр араион аҩныҵҟатәи 
аусқәа русбарҭа аусура хар амам ҳәа 
ахәшьара аиҭеит, убри аан аԥхын-
тәи аамҭахәҭазы араионтә усбарҭа 
ахь адҵақәа шырӷәӷәахо, насгьы иа-
ра хаҭала уи ахылаԥшра шаиҭало аз-
гәеиҭеит. 

Лаҵарамза 1 инаркны аҩнуҵҟатәи 
аусқәа Рминистрра хаҭалатәи аила-
заара зегьы ирӷәӷәоу аусура арежим 
ахь ииагахоит. Роберт Киут Гагра ара-
ион аҩныҵҟатәи аусқәа русбарҭа 
аҿаԥхьа ихадоу ахыдҵа ықәиргылеит 
– Аԥсны атәылауааи традициала аԥс-
шьаҩцәа реиҳарак аԥсшьаразы еиҳа 
иалыркаауа Гагра араион ахь иаауа 
атуристцәеи ршәарҭадара алыршара.

 «Атәыла аҩныҵҟатәи аусқәа Рми-
нистрра анапхгараҭара ҷыдала ахы-
лаԥшра анаҭалоит Гагреи Гәдоуҭеи 
араионқәа рҿы аҩныҵҟатәи аусқәа 
русбарҭақәа русура, избан акәзар 
акурорттә сезон аан ароуп аиҳа-
рак аԥсшьаҩцәа ахьеизо», -  иҳәе-
ит аминистр. 

 Уи иара убас  аушьҭра-гәаҭа-
ратә ҭыԥ «Мысра»  аусура аиӷьтәра 
ахымԥадатәра ахшыҩзышьҭра аиҭеит. 
Аминистр иажәақәа рыла, акурорттә 
сезон аан акадрқәа реиҭныԥсахлара 
мҩаԥгахоит,  аушьҭра-гәаҭаратә ҭыԥ 
«Мысра» ашҟа Аԥсны егьырҭ араи-
онқәа рҟынтәи амилициа аусзуҩцәа 
аусуразы идәықәҵахоит. Хазы ами-
нистр дазааҭгылеит амилициа аус-
зуҩцәа рҭеиҭыԥш азҵаара, иара убас 
урҭ атәылауааи ареспублика иаҭа-
ауа асасцәеи ҳаҭырла рацәажәа-
ра шрыхәҭоу азгәаҭан.  Иара убас, 
аминистр Гагра араион аҩнҵҟатәи 
аусқәа Русбарҭа аусура аиӷьтәра-
зы ажәалагалқәа реиқәыршәареи  
рыдгалареи рзы адҵа ықәиргыле-
ит.  «Ҳара лабҿаба алҵшәақәа риура 
ҳазыԥшуп. Убри аҟнытә шәара шәахь 
адҵаҟаҵара иацлалоит», -  аусуратә 
еилатәара хыркәшо инаҵшьны иаз-
гәеиҭеит атәыла аҩныҵҟатәи аусқәа 
рминистр Роберт Киут.

Амилициа 
аҿаԥхьа-адҵақәа

Аԥхынра аҽазыҟаҵаразы

 d Апрель 11 рзы Аҧсны 
ашәҟәыҩҩцәа Реидгыла аҧшьга-
рала С. П. Басариа ихьӡ зху Очам-
чыратәи ашкол-интернат аҟны 
имҩаҧган  араион алитераторцәа 
ҿарацәа рсеминар, иара убас 
апоезиа ахәылҧаз.

Алитературатә хәылҧазы  мҩаҧы-
сит Аҧсны жәлар рпоет Д. И. Гәлиа ди-
ижьҭеи 150 ш. аҵра иазку аиубилеитә 
усмҩаҧгатәқәа рҳәаақәа ирҭагӡаны.

 Очамчыратәи ашкол-интернат аҟ-
ны еиҿкааз аусмҩаҧгатә иалахәын, 
уахь имҩахыҵыз ашәҟәыҩҩцәа ре-
иҧш, араион аҵара аҟәша аиҳа-
бы Ҭемур Гындиа, аҟәша аусзуҩцәа, 
арҵаҩцәеи ашколхәыҷқәеи, урҭ 

рхыҧхьаӡараҿы иҟан ақыҭақәа Ҷлоу, 
Кәтол, Баслахә рҟнытә инеиз аҵаҩцәа. 
Аусмҩаҧгатә рҽаладырхәит Аҧсны 
абыргцәа Реидгыла ахантәаҩы Аппо-
лон Думаа, Очамчыра араион абыр-
гцәа рхеилак аиҳабы Иури Лагәлаа. 

 Аиҧылара аартраан - Аҧсны 
Аҳәынҭқарра Агимн анагӡара ашьҭахь 
архив аҟнытә ианҵоу Д. Гәлиа   ибжьы 
иазыӡырҩит. 

Аиқәшәара аартуа Очамчыратәи 
ашкол-интернат аҧсуа бызшәеи али-

тературеи рырҵаҩы Асҭанда  Ҷо-
локәуа еиқәшәаз бзиала шәаабеит 
ҳәа ралҳәеит. Анаҩс ажәа илҭеит али-
тературатә семинар аҵаки ахықәки 
иааркьаҿны иалацәажәаз  Аҧсны 
ашәҟәыҩҩцәа Реидгыла ахантәаҩы 
– В. Аҧҳазоу. 

«Ҳазну ашықәс ҳмилаҭтә литера-
тура, ҳажәлар рдоуҳатә культура азы 
акырӡа зҵазкуа шықәсоуп. Имҩаҧа-

аго иарбанзаалакгьы Дырмит Гәлиа 
ииубилеи иадҳәалоуп. Ҳусура ахыр-
харҭа хадақәа ируакуп аҿар алитера-
тура радыҧхьалара, уи иалнаршоит 
абаҩхатәра злоу ралҧшаара. Иахьа 
араҟа имҩаҧысуа араион алитера-
торцәа ҿарацәа рсеминар, иара убас 
жәлар рпоет ирҿиамҭақәеи ҳпоетцәа 
ражәеинраалақәеи рыҧхьара  уҳәа 
азҿлымҳара бзиа рыманы имҩаҧы-
сып ҳәа ҳақәгәыҕуеит», – иҳәеит уи.

Алитераторцәа ҿарацәа рсеминар 
иалахәыз Очамчыра ақалақьи араион 
ақыҭақәеи ршколқәа рҟынтәи аиҳа-
быратә классқәа рҵаҩцәа  рхатәы 
жәеинраалақәа ирыҧхьеит. 

Д. Гәлиа иажәеинраалақәа, ипро-
затә ҩымҭақәа рцыҧҵәахақәа 
ирыҧхьеит, иажәабжь кьаҿқәа ирыл-
хны аинсценировкақәа ықәдыргыле-
ит, ашәеи акәашарақәеи нарыгӡеит 
ашкол-интернат аҵаҩцәа.

Аҧсны ашәҟәыҩҩцәа Реидгыла 
аҟнытә аиҧылара иалахәыз апоетцәа  
Анатоли  Лагәлаа, Гәында Кәыҵниа, 
Гәында Сақаниа, Заира Ҭҳаиҵыкә  Д.И. 
Гәлиа иажәеинраалақәеи рхатәы жәе-
инраалақәеи ирыҧхьеит.

Еизаз рҿаҧхьа дықәгылеит Аҧсны 
абыргцәа Реидгыла ахантәаҩы Аппо-
лон Думаа, агәахәара ду шинаҭаз аз-
гәаҭауа зегьы еиҳау ақәҿиарақәа рзе-
иҕьеишьеит. 

Очамчыра араион Ахадара аҵара 
аҟәша аиҳабы Темур Гындиа иҳәеит ас 
еиҧш иҟоу аиҧыларақәа аҿар рааӡа-
раҿы хәарҭара ду шрылоу. 

Аусмҩаҧгатә еихшьалауа иқәгы-
лаз ашәҟәыҩҩцәа Реидгыла ахан-
тәаҩы  Вахтанг  Аҧҳазоу ашкол-ин-
тернат ҳамҭас иеиҭеит арҿиаратә 
хеидкыла аҟнытә инаргаз Дырмит 
Гәлиа ифотосахьа, иара убас аҧсуа 
шәҟәыҩҩцәа рышәҟәқәа.

Аусмҩаҧгатә ахыркәшараан 
аиқәшәара иалахәыз зегьы иҭа-
буп ҳәа рарҳәеит  ашкол-интернат 
адиректор Белла Ашәба, иара убас  
ашкол-интернат ахәыҷқәа азыҟазҵаз 
арҵаҩы Асҭанда  Ҷолокәуа.

В. Ацанба

Абаҩхатәра злоу ралԥшаара 
алнаршоит

Алитераторцәа ҿарацәа  
рсеминар

Аминистр ҷыдала 
дахылаԥшуеит

 d Агәабзиарахьчара ами-
нистр Едуард Быҭәба 
мшаԥымза 5 рзы Аҟәа ақа-
лақь аҿы иҟалаз абылраан  
ааха зауз ԥшьҩык ауаа 
ргәабзиара аҭагылазаашьазы 
есыҽны адырра иоуеит.  

Мшаԥымза 9 рзы аҳақьым-
цәа реилацәажәара ашьҭахь, 
уажәраанӡа Шәачатәи ақа-
лақьтә хәышәтәырҭа №3 абыл-
рахәышәтәратә ҟәшаҿы ишьҭаз  
аҭаацәа раб Краснодартәи 
аклиникатә хәышәтәырҭа №1 
абылрахәышәтәратә центр 
ахь диаргеит. Краснодартәи 
атәылаҿацә акомбустиолог ха-
да,  Сергеи Богданов ашьыжь, 
мшаԥымза 11 рзы Аԥсны 
агәабзиарахьчаа аминистр 
Едуард Быҭәба   – ҩышықә-

сеи хышықәсеи зхыҵуа 
ҩыџьа ахәыҷқәеи, урҭ рани 
раби рҭагылазаашьазы адыр-
ра ииҭеит.  Урҭ рҭагылазаашьа  
макьаназы акыр иуадаҩуп. 
«Ачымазцәа есыҽны иахәҭоу 
амедицинатә цхыраара зегьы 
нагӡаны ироуеит, аҳақьымцәа 
инеиԥынкыланы етап-етапла 
аоперативтә усмҩаԥгатәқәа 
нарыгӡоит.  Уажәазы апаци-
ентцәа арыԥҳақәа рыҩныҵҟа 
иԥсабаратәым аҳауеиҭарса 
аппаратқәа ирҿакуп», –  иаз-
гәеиҭеит Сергеи Богданов.

 Едуард Быҭәба ҳтәылау-
аа рыԥсҭазаара аиқәырхареи 
ргәабзиара аиҭашьақәыргы-
лареи иазықәԥо Урыстәылатәи 
аҳақьымцәа даҽазныкгьы иҭа-
буп ҳәа реиҳәеит,  адырра 
ирҭаларц азы аҳәара ҟаиҵеит, 
– иаанацҳауеит Аԥсны агәаб-
зиарахьчара Аминистрра ап-
ресс-маҵзура.

Аусеицура азҵаарақәа 
ирылацәажәеит

Аҿари аспорти русқәа рзы 
аҳәынҭқарратә еилакы аҟны 
имҩаԥысит уи ахантәаҩы Ҭа-
рашь Ҳагбеи, Ареспублика 
Ҟрым аспорт аминистр Оль-
га Торубаровеи реиԥылара.

Аиԥылараҟны ирылацәа-
жәеит абҩарҵәыреи аспорти 
ирызку ареспублика Ҟрыми 
Аԥсны Аҳәынҭқарреи рыб-
жьара аусеицура азҵаарақәа. 
Аиԥылара аартуа аҿари ас-
порти русқәа рзы Аҳәынҭе-
илакы  ахьӡала Ҭарашь Ҳаг-

ба асасцәа бзиала шәаабеит 
ҳәа реиҳәеит.Ицәажәараҟ-
ны иазгәеиҭеит аҵыхәтәан 
дара Аԥсны иааны ишыҟаз 
2022 шықәсазы. «Еиҿкаау 
аусмҩаԥгатәқәа рацәоуп, 

аус здуулашагьы шырацәоу 
еиԥш. Ҳажәҩахыр еибыҭаны 
аус еицаҳулар еиҳау шҳалшо 
агәра згоит», - иҳәеит Ҳагба.

«Аԥсны сара исыцәтәы-
мым. Саб Аԥсны диит, сан-
дуи сабдуи араҟа аус руан. 
Ҳара хықәкыс иҳамоуп ҳу-
сеицура ҿыц ашьақәыргы-
лара. Ҳақәгәыӷуеит иманшәа-
лоу аусеицура анаҩсангьы 
аиҩызара» - азгәалҭеит То-
рубарова.

Иаҵшьны илҳәеит жәлар-
бжьаратәи аизыҟазаашьақәа 
аспорт аҟны адагьы, иарбан 
ганзаалакгьы еиҵагыло аҿар 
анаҩстәи рҭынч ԥсҭазаараҿы 
ишхәарҭоу.

Аиԥылара хыркәшо иаа-

дырԥшит агәыӷра, иманшәа-
ланы аусеицура шрылшо ала.

Анаҩс асасцәа нарыԥхье-
ит «Ерцахәи» (Очамчыра) 
«Бзанеи» (Кәтол) ашьапылам-
пыл азы реиԥылара ашҟа..

Аспорт жәабжьқәа

Аманда Анталаа

Рҭагылазаашьа         
уадаҩуп

 d Есышықәсеиԥш сынтәагьы, 
ашықәсҿыцазтәи аԥсшьарам-
шқәа ҩымчыбжьа инареиҳан. 
Хәыҷгьы-дугьы асы ҳазыԥшуп, 
акрааҵуеит  иҳамбеижьҭеи, ашь-
хақәа иҟәашӡа ирықәу ҳнагәы-
дыԥшылоит, аха иазыгәаӷьуам 
агаҟа албаара, рфымцалаша-
ра, ишеибарку уҳәа «саргьы сац-
лар» рыԥсҭазаара зсыруадаҩры-
зеи, ргәамҵра изацысҵарызеи 
ҳәа ҳрыцҳанашьоушәа харантә 
иҳалаԥшуеит. Иахьа ақәа сҭахуп, 
уаҵәы амра сызкарԥха ҳәа аԥ-
сабара адҵа узаҭом. Уи адунеи 
ааршазар аахыс ахатә ныҟәашәа 
амоуп.

Ҽынлан. Убри аамҭаз алаша-
ра аԥсы нахшәан, иныҵаба ице-
ит. Аҵларкәыкә аҵла ианамысуа 
ахы ахьуеит ҳәа шырҳәо аиԥш, 
санқәыԥшыз инаркны еизызгоз 
сышәҟәқәа (аибашьраан рыбже-
иҳарак ыӡит) рахь сҿынасхеит. Ҿы-
гҳарала рацәак идум шәҟәы иаҵәак 
сылаԥш нақәшәеит. Ианҭыҵыз 
ашықәс снахәаԥшит – 2004 шықә-
са. Иҿыцҳаҳараӡа, избоит аҿы ша-
асмыртыц. Ишсыднагалазгьы сгәа-
лашәом. «Аӡәы исиҭазар» – сгәы 
сынҭахәыцит. Мап. Иаасхәеит ауп. 
Абырсҟаамҭа ишԥасцәыбжьахеи? 
Схы саазаӷьит.

Адаҟьақәа еихыршәшәо сҿы-
насхеит. Убри аҩыза жәытә 
ҭыхымҭақәак ануп (аиқәаҵәа-аш-
кәакәа) усҟан ауаа реилаҳәашьа, 
рҭеиҭыԥш, аԥсабара, аландшафт 
рныԥшуа, интересс иҟасҵеит, иал-
шозар, иалҵуазар, ҳаԥхьаҩцәа 
идсырбар сҭаххеит. Насгьы усҟан 
иҟаз аппаратурала дара ҭызхыз 
ашәҟәы автор иоуп. Афранцыз 
быз шәахьтә аурысшәахь еиҭагоуп. 
Иахьӡуп: «Едвард Мартель. Кавказ-
тәи Ривиера. Урыстәыла аладахьҟеи 
Аԥсныҟеи аныҟәара». Ианҭыҵыз 
ашықәс сҳәахьеит. Еиқәиршәеит, 
аԥхьажәагьы иҩит Денис Чачхалиа, 
аҭыжьра дацхрааит Заур Ҳалуашь.

Ажәытәӡа аахыс Кавказ, Аԥсны 
аныҟәаҩцәа, аҵарауаа рыдрыԥхьа-
лон, аҭыԥантәи абшьҭрақәа рҭо-
урых, рыԥсҭазаашьа, рыхныҟә-
гашьа, рҵас, рқьабз уҳәа ҭырҵаауан. 
Хықәкыс имаз ари ашәҟәы автор? 
Уи дзызҿлымҳаз, дзышьҭаз даҽа-
кын – аҳаԥқәа рыҭҵаара, абота-
никатә ҭҵаарадырра знапалакыз 
аныҟәаҩ, Кавкази Аԥсни рфлора 
аҭҵааҩы Николаи Альбов аҵиа-
ақәа дышрышьҭаз еиԥш. Иналу-
кааша агеограф, адунеитә спе-
леологиа аб ҳәа иԥхьаӡоу Едвард 
Альфред Мартель (1859-1938 ш.) 
Урыстәыла аиҳабыра рааԥхьара-
ла 1903 шықәсазы Крыми Кавка-
зи Амшынеиқәатәи рҿықә аҟны 
дыҟан. Амҩан иҟаиҵоз анҵамҭақәа 
рнылеит ишәҟәы «Лазурный берег 
России». Исцәыбжьахаз аҭыжьымҭа 
еиднакылеит убри ашәҟәы ахәҭа 
дук, иара убас Урыстәыла ам-
шынҿықәаҿтәи адгьылқәа анапаҿы 
ишаанагоз иалаԥшны избаз, иахҭы-
гәлаз аҵарауаҩ урҭ дышрыхәаԥшу-
аз. Аспелеологиа ашьаҭаркҩык 
иаҳасабала Мартель аартрақәа 
рацәаны иҟаиҵеит: иара иҭиҵаа-
ит адунеи аҟны зегьреиҳа иҵау-
лоу, уаҩы ишьапы зҭеимыргылацыз, 
даара ишәарҭаз аҳаԥқәа. Аиқәыр-
шәаҩ излаиҩуала, иара автор ихаҭа 
Кавказтәи иныҟәара рацәак игәы 
азҭаны дыҟамызт, избанзар Уры-
стәылатәи аимпериа аиҳабыра да-
арыԥхьеит усҟантәи аамҭазы ауаа 
ахьындырхоз, аиҵыҵра иаҿыз 
Шәача ақалақь ӡыла аиқәыршәа-
ра азҵаара ҭҵааны аҭыԥ ақәҵара-
зы. Аха зегьы збарц, еилызкаарц 
зҭахыз аҵарауаҩ Кавказ иагәы-
либаауаз, илаԥш зыдхалоз аекзо-
тикатә ԥшӡарақәа драҩсны, хырҩ 
рзуны дзымцеит.

«Абасала, иара идыргалоз атема 

дацәхьаҵит. Уи даара ишьахәхеит, 
избанзар абиԥарақәа ирзынижьит 
агеограф иҭҵаарадырратә наԥша-
аԥшрақәеи аныҟәаҩ ианҵамҭақәеи 
рҽахьеиԥыршьыз аинтересс 
дуҵәҟьа зҵоу ашәҟәы. Аҵарау-
аҩ илаԥш иҵашәоз зда уԥыхьам-
шәо аԥсабара абаҟақәа рымацара 
ракәмызт, иблала ибон зыргылара 
иаҿыз ақалақь ҿыцқәа, ажәытә ба-
ашқәа рхыжәжәарақәа, аԥсадгьыл 
ҿыц ашьҭыхра иаҿыз ауаа рҟазшьа 
ҷыдақәа, рҵасқәа», – иҩуеит Денис 
Чачхалиа.

1907 ш. азы иҭыҵыз Мартель 
ишәҟәы иуԥыхьамшәо акакәхеит. 
Иагьџьашьатәым Кавказ еицыр-
дыруа ҳаамҭазтәи аҭҵааҩцәа, Аԥс-
нытәиқәагьы убрахь иналаҵаны, 
ашәҟәы акәзааит, автор иакәзааит 
иӡбахә џьаргьы ирҿадыршәӡом. 
Арахь аныҟәаҩ ианҵамҭақәа кав-
казҭҵаареи атәылаҿацәҭҵаареи 
рганахьала аинтерес рыҵоуп.

Урыстәыла аҵыхәтәантәи аим-
ператор иуа-иҭынха А.П.Ольден-
бургски 1903 ш. азы Гагра акурорт 
анааиртуаз ашықәс дақәшәе-
ит Мартель. Аспелеолог изы Аԥс-
ны аинтерес зҵаз аҭыԥқәа зегьы 
дырхысит. Иара иоуп раԥхьаӡа акә-
ны занааҭдырҩык, ҟазак иаҳасаба-
ла Мацесҭатәи, Мзымҭатәи, Гәматәи 
(Аҟәатәи) аҳаԥқәа, Афон Ҿыц Си-
мон Кананит иҳаԥы зеиԥшраз 
ашәҟәы иҭазҩыз, анҵамҭақәа 
ҟазҵаз. Аамҭақәа ықәҳа ицон. 
Иҳаҩсыз ашәышықәса 70-тәи 
ашықәсқәа рзы аԥсуа ҷкәын Гиви 
Смыр Афонҿыцтәи аҳаԥы ааиртит. 
Аԥсуа Мартель ҳәа зырзумҳәары-
зеи ҳҵарауаа – ашьханыҟәаҩцәа, 
аԥсабараҭҵааҩцәа, аҭыԥхьӡқәа 
рарбаҩцәа Таҷ Гыцба, Симион Адле-
иба, Леуард Барцыц уҳәа урҭ рымҩа 
иану аҿарацәагьы.

Шаҟа аамҭа цахьоузеи, шаҟа 
ҳаԥы аадыртхьоузеи, иаҳараӡак Га-
гра ашьхарԥқәа рҟны. Аха урҭ ԥсуа 
хьӡык рыхны иҳамбац. Иаазыр-
тыз рыхьӡқәа нарыҭаны, иахьыҟоу, 
иахьыԥшаау амырбакәа инықәла-
ны ицоит. Аспелеологцәа ирымо-
уп рхатәы хеидкылақәа, ркатало-
гқәа. Убарҭ рыла ахьӡ-жьымдырқәа 
адунеи иакәшоит, иахыҵәо-
ит.  Абри аус хык ишықәҵатәу, 
азакәанԥшра шаҭатәу зныкымкәа 
далацәажәахьеит Аԥсны аеколог 
хада Савели Ҷыҭанаа. Ари даҽа 
темоуп.

Ашәҟәаҿы иаҳԥыло атәылаҿацә 
аҭоурых иаҵанакуа атәы акәзар, 
ҳәарас иаҭахузеи, Мартель ихы иа-
ирхәеит иара зԥыхьашәара ил-
шоз аенциклопедиатә материалқәа, 
усҟантәи аамҭаз иаҳа еицырдыру-
аз, Кавказ Европатәи аҭҵааҩцәа 
рышәҟәқәа. Араҟа еиҩдыраатәуп 
игхоуи иажәхьоуи – аҭҵаарадырреи 
аҵабырги, – иҩуеит аиқәыршәаҩ. 

Анаҩсан, аԥхьаҩ иаазыркьаҿ-

ны идаагалоит афранцыз Мартель 
ишәҟәы аҵыхәтәантәи, ажәаатәи 
ахы. Уи шеибаку Аԥсны иазкуп. 
Афотоҭыхымҭақәа реиԥш, атекст-
гьы даара уаднахалоит, избанзар, 
анаԥшҩы дхыршәҩуп шырҳәо 
аиԥш, ҳадгьыли ҳаԥсабареи 
рыԥшӡара тәым блала дахәаԥшит, 
ҳара ҳзышьцылахьоу, ҳалацәа аа-
хаҳтыр иаабо, асахьақәа иара изы 
аартрак иаҩызахеит. Иҳаӡбеит 
уигьы аԥсышәала иҳарцәажәарц. 
Абар иаргьы:

Гагра иалагоит Аԥсны, уи наӡоит 
Егрынӡа, Гыртәыла мраҭашәаратәи 
аҳәааҟынӡа. Афонҿыцтәи аберҭыԥи 
Аҟәатәи асқьалеи ари амшынҿықә 
ҟарҵеит ауаа зҭаауа ҭыԥны. Ари 
атәылаҿацә интересуп зегьры-
ла: апеизаж, аҭоурых, ақьабзқәа, 
абаҟақәа. Ашәаԥыџьаԥ, аиаҵәара 
иҭалаҳауп, адгьыл чашәуп.

Гагрантәи Аҟәанӡа амҩа ҩы-
нтә убжьысроуп: зны мшынла, Кав-
каз шла ашьхақәа рыԥшӡара, рду-
ра ублала иубарц азы; даҽазны 
шьапыла мҩала, иблахкыгоу аԥса-
бара аԥшӡара иҵегьы иааигәаны 
иубарц, иунырырц, акы иаламҩашьо 
Ԥицунда, Мҷышь, Лыхны, Ивертәи 
(Аныҟәаԥиатәи – Аред.) ашьха 
урҭаарц азы. Аха араҟа аҽқәа ры-
да ԥсыхәа ыҟам, амҩа ҵыхәаԥҵәа-
ра амамкәа џьара имардоуп, џьара 
иладароуп, Хыԥсҭа (Гәдоуҭа азаа-
игәара) акәзар, ацҳа хӡам, уанзмы-
руа еиҳауп, уаныруа аасҭа.

Зны Гагрантәи Гәдоуҭаҟа ҳана-
ауаз ашьжьымҭан заа ҳдәықәлеит 
ԥшьҽык зҵаҳәаз аҽыуардын ала. 
Мардарак ҳанааҿагыла, аҽқәа руак 
шьҭахьҟа идәықәлеит, ԥхьаҟа ацара 
аҭыԥан. Аҩбатәигьы ганха, арыма-
рахь иахо иалагеит. Абас ҳаибарххо 
амҩа ҳшықәыз, амш ахәларахь ахы 
архо иалагеит Хыԥсҭа ҳаназааигәа-
ха, иаргьы ҭагалантәи ақәоурақәа 
рышьҭахь алеишәа ырцәгьаны иҟан. 
Шьҭа избоит аӡиас ахықәан аҵх ар-
шара шҳақәшәо, мшьамба ҳәа ак-
гьы ҳамаӡам. Ҳаԥсы даԥшәмахеит 
аҽыуардын иақәтәан иааҳахҭыгәлаз 
ачерқьес (аԥсуа – Аред.). Уи иаҳир-
боит аԥан, аӡы иаҳа иахьыӷӷаз, уи-
моу ҳагьыригоит. Гәдоуҭанӡа ҳааит…

Даҽазны (Гагрантәи Шәачаҟа) 
даара ҳацклаԥшны аҽқәа алаҳхит. 
Урҭ убасҟак иҩны ицон, Мацесҭа 
ҳнеиуан аиԥш, руак иаалырҟьа-
ны ихәжәеит. Сааҭки бжаки иҳарх-
хон, аҵыхәтәаны зымч каԥсаз аҽы 
хыбҟаҵаҩык иҟны иаанҳажьит. 
Иахьыз ҳәа акымзарак сыздыруам.

… Бзыԥ амшын иахьалало ад-
гьыл ҟьаҟьароуп, анаҩс – Пицунда 
ашыцәа, уахь иаарласны ҳнеиран 
ҳаҟоуп. Инаҳәы-ааҳәуа аӡмахқәа 
ирҭатәоуп акамбашьқәеи адаӷьқәеи. 
Бугадорттәи ауахәама (мамзаргь 
Калдахәара) амҿы иалхны иҟаҵо-
уп, иамоуп асаркьаласырҭа, анцәа-
иҳәарҭа, абаптистериа.

Адгьылқәаарыхратә культурақәа 
ари адгьыл рымҽхакра иаҿуп. Анаа-
рақәа рҿы иубоит аӡахәа зқәу аҵла 
ҳаракқәа. Урҭ кьыбада иузыҭаау-
ам, уедрак ажь ахәыҷқәа ирҭиуеит 
26 сантим ҳәа. Иара убас аҵлақәа 
ирықәуп аҭәаҟәақәа, аԥҳәаҟәақәа. 
Урҭ рҟынӡа наӡашьа рымаӡам акам-
башьқәа,  адәҳәынаԥқәа ацәаакы-
рагьы рԥырхагам. 

Абар иҟаԥшьыуаркалеиуа ашәыр 
ҿассы изҿоу амыҵмыџь ҵлақәа. 
Иаҳԥыло аԥсуаа ахацәа рхаҿқәа 
иаҳа-иаҳа иԥшӡахоит, аҳәса маҷк 
урҭ ирыҵахоит. Гәдоуҭа (ахәҳа-
ахәҭратә сқьалеи асасааирҭа бзи-
еи) рацәак улаԥш зыдхалаша маҷуп, 
аха абрахьынтәи ухы урхар ауеит 
Лыхныҟа, 1864 ш. азы иаԥыхыз Аԥс-
ны аҳцәа ԥасатәи раҳҭынрахьы. Иа-
анхаз ахан ахыжәжәарақәеи, еиб-
гоу ауахәамеи, иџар-џаруа игылоу 
аҭәаҵлеи роуп. Убри амҵан ахаҳә 
дықәтәаны аусқәа иӡбон аԥсуа аҳ. 

Аԥсны еиқәханы иҟоуп ирацәаны 
абаахыжәжәарахқәа, аберҭыԥқәа, 
ауахәамақәа, абыржәоуп рыҭҵа-
ареи ашәҟәы ранҵареи ианрыла-
газ. Сара сныҟәарақәа зегьы рахь-
тә агәахәара бзиаӡақәа наунагӡа 
исзынзыжьыз акакәны иаанхоит 
Ԥицунда. Гагрантәи уахь убжьысыр 
ауеит мышкала, Бзыԥтәи амҩатә 
усҳәарҭаҿы аҽқәа сҭахуп ҳәа заа 
адырра руҭар. Бнала хар змам 
амҩа уахь унанагоит, амшынҿықәи 
Ԥицунда ашыцәеи рахь албаарҭа 
џьашьахәшәа иԥшӡоуп. Иҭбааҭы-
цәу акыдгыларҭақәа, хара улаԥш 
зықәшәо ацаҟьақәа, асы еиқәцәашь 
изқә Кавказ ашьхарԥырақәа исгәа-
ладыршәоит сыԥсадгьыл аҟны Ле-
рен адгьылбжьахақәа рыԥшӡара. 
Рацәак ихарамкәа аберҭыԥ,  уахь 
унеиуеит аԥсаҵлақәа рыккара 
ушыҵоу…

Аберҭыԥ шьаҭаркын Иусти-
ниан (551 ш.) ихаан. Убри аамҭа 
ауп изҵазкуа асаркьаласырҭа 
ҵаҟатәи ахәҭа, антикатә коло-

нақәа хԥа, ажәытәтәи аҭыӡқәак, 
иакәыршоу аанда аҩнуҵҟа иҟоу 
анцәаиҳәарҭақәа хԥа. Абарҭқәа 
зегьы ажәибжьтәи ашәышықәса-
зы аҭырқәцәа иԥыхха иқәырҵе-
ит. Ауахәама атәы акәзар, афбатәи 
ашәышықәса аума изҵазкуа, мам-
заргьы ашьҭахь еиҭакны иҟаҵома 
ҳәа аимак-аиҿакқәа мҩаԥысуеит. 
Аха иахьугалакгьы, уи аплан, аргы-

лашьа зеиԥшу Константинопольтәи 
Аԥшьа Софиа луахәама ауп.

Абри инацаҳҵап аберҭыԥаҿтәи 
асасдкылара: иааинырсланы ак-
рыфара, агәырԥсыӡ хазына, абыр-
жәы 16 ԥуҭ ркит, ашьаҳариа, ажь, 
ҩыџьа аберцәа рыгәҭаны иҿы хаа-
ҿыҵәыҵәаау Афонҿыцтәи аҩы…

…Ҳхынҳәып Афон Ҿыцҟа. Ари 
аберҭыԥ ду 1876 ш. азы еиҿыркааит 
Афон (Бырзентәыла) ашьха аҟынтәи 
аберцәа. Убри аҿга абра иаҭахын 
Мрагыларахь дара рдинхаҵаратә 
нырра арӷәӷәаразы, насгьы аԥсыл-
манреи, ихадароу аерман католи-
цизми рҳәааҿы. Фышәҩык ина-
дыркны бжьшәҩык раҟара аберцәа 
ара иаҭатәоуп. Ауахәама хада ду 
хыркәшан 1900 ш. азы. Аберцәа 
ргәы мҿыӷьларц азы аԥҟа ӡыжьқәа 
ҟарҵеит, аха алҵшәа лахьеиқәҵага-
хеит – ашыӡ дырҿиеит, наҟ еимаԥ-
сатәуп. Аныҟәаԥиатәи абааш ҳха-
леит. Изаку  ԥшӡароузеи иааԥшуа!

Гәыҩбарада, Афон Ҿыц ам-
шынԥшаҳәаҿы  иаҳа ауаа зды-
зыԥхьало аҭоурыхтә ҭыԥқәа иру-
акуп!

Аҟәаҟа амҩа ҳахьықәу иаҳԥы-
лоит хыԥхьаӡара рацәала атер-
расақәа. Урҭ зырҿиаз амшын 
иаҳа-иаҳа анаскьара, аҩаӡара 
алаҟәра,мамзаргьы аӡиасқәа иа-
арго алыкь ауп. Сухум-кале ҳара 
ҳарзыхынҳәуеит иаҳа иҭҵаау, ауаа 
зҭаауа аҭыԥқәа. Сара Карл Греве, 
Вивиен де Сен-Мартен ижәар, Беде-
кер ирҳәаахьоу акымзарак сзацҵом. 
Ақалақь рацәак иугәаԥхартә иҟам, 
амшынҿықә бзиоуп, асқьала амч 
кәадоуп, аӷба дуқәа зкыдгылом, 
сса-мыссақәак ракәымзар.

Еимаркуеит антикатә Диоску-
риа (ажәытәтәи аурымцәа р-Себа-
стополис) Аҟәа аҭыԥаҿ иҟазма, ма 
аладахьҟа, Шәқәырча акәызма ҳәа. 
Аботаникатә баҳчеи аҭауад ду Алеқ-
сандр Михаил-иԥа иитәу Синоптәи 
апарк дуи Ниццеи Италиеи рҭыԥ 
ԥшӡарақәа џьара акала ирыҵахом…

Гәыматәи аҳаԥы аҟынӡа, Михаи-
ловское иацәыхарамкәа, 8 километ-
рак бжьоуп. Аура шәметрак раҟа-
ра иҟоуп, рацәак идумкәа 4 залк 
амоуп, дара уажәы еимадоуп агәа-
рабжьара ҭшәақәа хԥа рыла. Ԥаса 
аӡы ыҵыҵуан, уажәы иҵабахьеит. 
Аҩнуҵҟа аҳауагьы, аӡгьы ахьынӡаԥ-
хоу сшәеит, 225 метр аҳаракыраҿы 
12.2.С ыҟан.

Борис Қаџьиа

Ашәҟәықәҵарҭа аҟнытә Ибжьахаз ҭоурыхтә 
ҭыжьымҭак

 e Гәыԥҩык иҽыжәу аԥсуаа

 e Лыхны  абаахыжәжәарақәа. Ауахәама

 d Асахьаҭыхҩы, абџьарҟаҵаҩы, 
Аԥсны абџьарҟаҵаҩцәа Реид-
гыла  ахантәаҩы, Урыстәыла 
абџьарҟаҵаҩцәа Реидгыла иалоу, 
Аԥсны жәлар рџьынџьтәылатә еи-
башьра аветеран-Леон иорден за-
нашьоу  Ҭемыр Ӡиӡариа ҳтәылаҿы 
ирдыруа уаҩуп. 

Ҭеиҭыԥшла, дыррала, хымҩаԥ-
гашьала, ицәажәара раԥхьатәи аҳәо-
уқәа инадыркны аԥсуара зхыукаа-
уа, иуцәеиламҩашьо аԥсуа цәа зхоу, 
иҵегь дцәажәаландаз, сизыӡырыҩ-
ландаз ҳәа узырҳәо ҳаамҭазы иуԥым-
ло, аԥсуа проза афырхацәа ӷьеҩқәа 
дреиԥшызтәуа акы аҵоуп ицәажәа-
шьеи ихәыцшьеи. Сааҭк инеиҳаны 
ицоз аиҿцәажәара аихшьаала азуа 
исҳәар ауеит, зегь раԥхьа еилыскааз 
акәны ишыҟоу  иара дызҿу ауси иҟаз-
шьеи шхеибырҭәаауа, ишеигәныҩуа. 
Еилышәкаазар акәхап иахьатәи 
сажәабжь иара ишизку.  Ҭемыр Ӡиӡа-
риа ажьира аус дшазааиз далацәажәо 
иҳәоит уи   аԥсуара иузаҟәымҭхо 
ахәҭақәа иреиуаны ишиԥхьаӡо. Иара 
ижәытәӡатәиқәоу, иархаикатәу аусх-
кқәа рахь иаҵанакуеит, аха иахьа 
уажәраанӡагьы еиқәханы иҟоуп Кав-
каз ажәларқәа жәпакы рҟны. Игха-
хом иуҳәар, ажьира акульт аԥсуаа рҿы 
иамоу апату шамахамзар уаҳа џьар-
гьы иуԥылом ҳәа. Ажәытәан Ажьира 
анцәахәы Шьашәы-Абыжьныха ҳәа 
ишьҭан. Уи иаанагоз, аԥсуаа рыбыжь-
ныха рымч еидызкылоз Шьашәы ҳәа 
акәын. 

Еиуеиԥшым аамҭақәа рзы аҭо-
урыхтә ӡеибафарақәа ирхылҿиааз 
амзызқәа ирхырҟьаны ажьир а қәа 
гәыгәҭыжьны,  ажьира аныҳәа ахаҭа 
акәзар ашьаҭа аҵхразы аҽазышәа-
рақәа ҟаҵан, аха зегьы лҵшәадан. 
Аҩажәи жәабатәи аҩынҩажәатәи 
ашықәсқәа рзыҳәан Сталини Бериеи 
ррепрессиа ашықәсқәа раан, ажьи-
рақәа амаҵ рзызуша, иара убасгьы 
Ажьира ныҳәа ацәашьы зкыша ахацәа 
рхыԥхьаӡара шмаҷӡахазгьы зегьы 
акоуп амилаҭ рыгәрахаҵара аиаа-
ира залымшаӡеит, аԥсуаа амҩақәа 
рыԥшаауан ажьира гәыгәҭажьны иаа-
нымхарц азы. Аҵаруаа аӡәырҩы ргәа-
анагарақәа рыла, ҳмилаҭ рыԥсаҭаза-
араҿы ажьира иааннакылоз аҭыԥи, 
иамаз аҵаки иахьагьы иахьынӡахәҭоу 
ирҵауланы иҭҵааӡам. Ари агәаанагара 
дақәшаҳаҭуп ажьи Ҭемыр Ӡиӡариагьы. 

Ҭемыр инапкымҭақәа, иҟа-
иҵахьоу аԥсуа ҟамақәа, аибашьы-
гатә аԥсуа ҳәызбақәа рыӡбахә ахара 
инеиҩхьеит. Иара иусумҭақәа ҳамҭас 
ирырҭахьеит  Аԥсныҟа иаахьоу аҳәа-
анырцәтәи аполитикцәа, еицырды-
руа ауаа. Аҳәызбақәа бзианы еил-
зырго, ажьи иусумҭа ахәшьара азҭо 
ауаа ирҳәоит егьа хкы ирылазаргьы 
Ҭемыр  инапкымҭа зегьы ишрылукаа-
уа. Асахьаҭыхҩы-абџьарҟаҵаҩы ихаҭа 
иазгәеиҭоит араҟа амаӡа ҳәа акгьы 
шыҟам, ахаҭабзиара зхылҿиаауа узҿу 
аус ахь иумоу агәыбылреи, аԥышәеи 
шракәу. Аԥсны абџьарҟаҵаҩцәа рхе-
илак иалоу  агәазыҳәареи, аҟазареи 
змоу аҿар роуп еиҳараӡак урҭ сыхьӡе-
ит уажәшьҭа иҳәеит аҟаза. Аибашьра 
ҟалаанӡеи, иаразнак уи ашьҭахьи ирх-
шаҭны, игәыгәҭажьны иҟаз ажьира 
аҟазара аҳәынҭқарра ацхыраарада 
ахалазаҵәык ашьапы иқәгылеит. Ҳа-
амҭазы уи иазҿлымҳау рацәаҩуп, аид-
гылахь инеиуеит аҵара зҭаху. Ажьира 
иаиуз агәыбылра Ҭемыр агәахәара 
ду инаҭоит. «Уи сара мацара исыб-
зоуроушәа згәы иаанаго агха ду ры-
моуп, ус аҳәара иашаӡам», – ҳәа аз-
гәеиҭоит иара. «Иахьатәи аамҭазы 
Аԥсны имаҷҩым аус зуа ажьицәа, 
еиҵагылаз аҟазацәа ирыбзоуроуп  
азеиԥштә лыҵшәа. Ԥыҭҩык ҳанеиза 
ауп аидгылагьы анеиҿаҳкаа», – иҳәо-
ит абџьарҟаҵаҩы. Ҭемыр иажәақәа 
рыла абџьарҟаҵара знапы алаку 
ажьицәа аҳәынҭқарра алшарақәа 
еилыркаауеит, убри аҟынтә, ацхы-

раара иазыԥшым, рхала, рымчқәа 
еизакны ирылшо ҟарҵоит. Аԥсны 
асахьаҭыхыҩцәа-абџьарҟаҵаҩцәа 
реидгыла ахьӡгьы иаҳәоит уи иалоу 
ауаа рзанааҭ ажьира мацара шакәым. 
Иаҳҳәап, Ҭемыр Ӡиӡариа ихаҭагьы 
асахьаҭыхратә ҵараиурҭа далгеит 
раԥхьа, анаҩс  ауниверситет. «Раԥхьа 
иргыланы сара ссахьаҭыхҩуп иҳәо-
ит иара. Иара убасгьы аидгыла иалоу 
рыбжьарагьы иҟоуп ԥшьҩык-хәҩык 
асахьаҭыхыҩцәа. Абџьар исахьырк-
ны иҟауҵар ауеит, убри аҟынтәи ажьи 
арҩычашьа иақәшәо сахьаҭыхыҩны 
даныҟоу, ахьырӡи араӡни  рыла инап-
кымҭа арбеиара анилшо уи даҽакуп, 
ажьи ихаҭа дарманшәалоит. Абџьар 
аҟаҵара уалагаанӡа асахьа ҭыхны, 
аҵыхәтәаны иуоураны иҟоу алҵшәа 
зеиԥшрахо удыруазар ауп. Нас ауп 
уҽаназыушәо иахьынӡауала иҭухыз 
иақәшәо аҟаҵара», – иҳәоит  Ҭемыр. 
Ҳәарада, ус баша еихак ҳәызбак рзы 
уи аҟара аџьабаа абара иаԥсам, аха 
даҽа ҩаӡарак змоу  аусумҭа аамҭа 
ақәырӡтәуп.

Ҭемыр иабшьҭраҿы ирацәаҩын 
ажьира знапы алакыз,  Ӡиӡариаа еи-
цырдыруа напҟазаҩцәан. Иабшьҭра 
рҟазара иаҟәырҷаханы Ҭемыр ишьа 
иалаз аҟазара цәырҵит  аибашьра 
ашьҭахь. Еснагь згәыбылра имаз аус 
ирласны инапахьы иааигеит, аамҭа 
маҷк иалагӡаны зыхьыӡ нагоу  жьи-
хеит. Иахьатәи аамҭазы иара имоуп 
ихатәы жьира, уаҟа ауп аус ахьиу-
агьы. Аԥсуаа ражәаԥҟа инақәыршәа-
ны, Ҭемыр иҽыззикыз аҽизнакит. Иа-
ра  иҳәоит ажьира аус аҿы ҳәарада 
аҟазара улазар шакәу, аха аԥышәагьы 
аҵак ду шамоу, уи алагьы унапахьы 
иааугар шауа. Ажьира аус аҿы зегьы 
ирыцкуп аамҭа ахымыццакра, угәы 
ақәымԥҵәара, узҿу амҩабжа аан-
мыжьра.

Аԥсны асахьаҭыхыҩцәа-абџьар-
ҟаҵаҩцәа реидгыла хыдҵас иамоуп 
аԥсуаа ажәытәтәи рҟазара амырӡра 
уи аԥсҿыц ахаҵара иҳәоит Ҭемыр 
Ӡиӡариа.  Аҟаза  иҳәеит, иара аԥсы-
уала дшааӡоу, аԥсуаа рыгәрахаҵа-
рақәа шныҟәиго, убри аҟынтәи ҳәа-
рада ажьираныҳәа дшаҵагыло, уи 
иахәҭоу зегьы шыҟаиҵо атәы. Ҳми-
лаҭ  рҭоурых зегьы еибшьрала иҭәуп, 
еиуеиԥшым аамҭақәа рзы аҟазаареи 
аҟамзаареи ирыбжьагылаз аԥсуаа 
рабшьҭрақәа имырӡӡакәан иааргоз 
рҵасқәа рыцхраауан рхеиқәырхара 
азҵаараҿы. Сара сгәаанагарала, аԥ-
суара анаҳцәыӡ иаҳцәыӡуеит ҳми-
лаҭтә хаҿра, ус анакәха ҳара адунеи 
егьырҭ амилаҭқәа ҳрылумкаауа ҳна-
рылаӡ ҳцоит. Убри азоуп  ҳҵасқәа 
ҳрыхьчоит ҳәа зысыԥхьаӡо иҳәеит 
аҟаза. Аԥсуаа реибашьыгақәа иреиу-
ан аԥсуа ҳәызба. Ҩажәи жәаба шықә-
са инарзынаԥшуа ҳмилаҭ  ирыдҵаз  
ахара, 1907 ш. рзы ауп аофициалла 
ианырхыхыз. Аха, уи аамҭа иалагӡа-
ны дара азин рымаӡамызт абџьар 
аныҟәгара, абџьарҵәҟьа акәым 
аџьаҟәа здырбалаз иақәӡызгьы ыҟан. 
Ажәашықәсақәа  рыҩныҵҟа изызҳаз 
абиԥара абџьар аныҟәгара аҵас маҷк 

ирцәыхарахеит. Анаҩстәи абиԥарақәа 
уи еиҳагьы  идырԥсыҽуан. Абас ала 
ишнеи-шнеиуаз аԥсуа еибашьыгатә 
бџьар аҵас  ҳампыҵышшеит. Иахьа 
уи ашьақәыргылара иаҿуп ҳжьицәа. 

Ажьирҭақәа лассы-лассы ауаа 
рыдҵаалоит. Ҳауаажәлара ҳамҭас ма 
рхазы иаҿарҵоит ажьицәа рнаплых. 
Убри аан иҟоуп рхатәы ескизқәа зма-
ны иаауа, убра ишаныҵәҟьоу аҟаҵара 
иаҳәо. Аха, аиҳараҩык ажьицәа ргьа-
ма агәра ргоит, еиҳа ишеиӷьу ҳәа дара 
иразҵаауеит. Ажьира апоезиа иаҩызо-
уп. Акы иунарҟаҵоит, иҟауҵарц иуҭа-
ху убла ихгылоуп лабҿаба иубошәа, 
ари  асахьа ухашҭырц уҟаӡам иа-
аҟауҵаанӡа иҳәоит абџьарҟаҵаҩы. 
Ҭемыр Ӡиӡариа  дрылахәуп Уры-
стәыла имҩаԥысуа ацәыргақәҵақәа. 
Асахьаҭыхыҩцәа-абџьарҟаҵаҩцәа 
Урыстәылатәи Реидгыла алаларазы 
аламала ақәшаҳаҭра арҭаӡом, аха аԥ-
суа ҟаза иҩаӡара анырба рхала иҳәе-
ит. Аригьы иаанарԥшуеит ажьи иҟаза-
ра иамоу аҩаӡара азхаҵара. Ҭемыр 
еиԥш иҟоу,  ҿымҭ-ԥсымшьа, рыбжьы 
мыцхәу иҭымгакәан, бзиа ирбо аус 
иаҿу ауаа, ахьыӡ дуқәа ирышьҭаӡам. 
Ҭемыр иҳәоит Урыстәылатәи ацәыр-
гақәҵақәа рылахәхаразы абџьар 
аҳәаа ахыгара ауадаҩрақәа маҷым-
кәан ишацу, убри аҟынтә иара инап-
кымҭақәа рфотосахьақәа роуп ииго. 

Убасгьы арҭәаразы амца зле-
иқәырҵо аӡагьы азҵаарақәа ацуп. 
Ткәарчалтәи арацәа хархәара арҭо-
ит, аха уи арҭәаразы  уамак иманшәа-
лам, уи анаҩсгьы агәабзеира ԥырхага 
ду анаҭоит. Асовет аамҭаан ажьираҿы 
хархәара аман ҩынтәӡыра арацәа. 
Аԥснынтәи Қарҭҟа иргоз, иара иӡәӡәа-
ны еиҭарӡуан, убри ауп ҩынтәӡыра за-
хьӡу.  Иара акәын хархәара зырҭоз-
гьы аихаӡа арҭәараҿы. Амҿкәицгьы 
бзиоуп иҳәоит Ҭемыр, аха ажьирам-
ца азхара амҿы аиқәыршәаразы ал-
шарақәа абаҟоу. 

Аԥсны арионқәа, ақыҭақәа рҿы 
иҟаз ажьирҭақәа реиҳарак аус руӡом. 
Аӡәык-ҩыџьак рхазы аҩны иры-
мамзар, ус гәыԥҩык аус ахьыруа, 
аҿаҵақәа ахьрыдыркыло Аҷандара 
ада џьаргьы иҟаӡам иҳәоит Ҭемыр. 

Ҩажәаҩык еидызкыло Аԥсны 
асахьаҭыхыҩцәа-абџьарҟаҵаҩцәа 
рхеилак иалоу ажьицәа рымаца-
ра ракәӡам, иҟоуп аҵарауаагьы, урҭ 
аҭоуырхтә фактқәа рышьақәыр-
гылараҿы аҭҵаарақәа мҩаԥыр-
гоит, ацхыраара ҟарҵоит. Аидгыла 
анеиҿыркаауаз  амшазы уи иа-
лоу аныҳәара мҩаԥыргеит, усҟан 
иагьырҳәеит есышықәса  ажьира 
ишамҵаныҳәало азы. Ашьҭахь иааил-
ацәажәаны Баӷмаран аҭыԥ азалырхит, 
уаҟа ажьирагьы дыргылеит.  Аидгы-
ла иалоу ааигәатәи рыгәҭакқәа ире-
иуоуп ажәытәтәи аԥсуа еибашьыгатә 
бџьар амузеи аартра. Амузеи Аҟәатәи 
абааш иахьаҵанакуа аҭыԥ азалхуп, 
уаҟа уажәы арыцқьаратә усурақәа 
мҩаԥысуеит. Ҳәарада ари аҭоурыхтә 
ҭыԥ ус машәыршәа иалхӡамызт,  уаҟа 
иаартхо амузеигьы ҵакыс иамоу аҭо-
уырх аиқәырхара ауп. 

Елена Лашәриа

Анапҟаза Аԥсуара  иахәҭаку  
ажьира

Амилаҭтә ҟазара иахәҭаку

 d Аԥснытәи Амилаҭтә галере-
иа аҭоурых алагоит 1964 ш. март 
жәибжь инаркны. Уаанӡа Аԥс-
ны Аиҳабыра Реилазаа ра 1964ш. 
август 20 рзы аӡбамҭа адна-
кылахьан  уи Аԥсуа ҳәынҭқар-
ратә музеи афилиал акәны 
аиҿкааразы. Агалереиа аԥҵара 
ахыҵхырҭаҿы игылоуп еицырды-
руа асахьаҭыхҩцәа: В. Бубнова,   
М. Ешба, О. Брендель, А. Иванба 
уҳәа егьырҭгьы. 

Агалереиа аекспозициақәа 
еиҳарак ишьақәыргылахеит аҿы-
ханҵатә ҟазара абзиабаҩ, Аҟәатәи 
аҳақьым Е. Фишков ихатә коллек-
циа аҟнытә. Аҳақьым ихатәы ҩны 
ахәҭаки аҭыхымҭақәа хынҩажәеи 
агалереиа ҳамҭас иеиҭахьан.  60-
тәи ашықәсқәа рынҵәамҭа инарк-
ны  аҭыԥ еиҳа иҭбаахеит. Афондқәа 
есааира ихаҭәаауан. Асахьаҭыхҩцәа 
раԥҵамҭақәа ԥшь-нызқь ина-
реиҳаны иҵәахын. Арахь иааган 
раԥхьаӡатәи аԥсуа сахьаҭыхҩы 
Александр Чачба иусумҭақәа 300 
рҟынӡа. Урҭ рхыԥхьаӡараҿы иҟан 
аҿыханҵеи аскульптуреи иаҵанакуа 
асахьаҭыхҩцәа В. Бубнова, Б. Петров, 
В. Контарев, М. Ешба, Хә. Аҩӡба, С. Га-
белиа,  Т. Амԥар, В. Гамгиа, О. Брен-
дель, И. Ҷкадуа, В. Лакрба, Л. Быҭәба 
уҳәа аӡәырҩы русумҭақәа.

1985 ш. маи 17 рзы – иналукааша 
аԥсуа сахьаҭыхҩы Александр Чачба 
иԥсыбаҩ Аԥсныҟа ианааргаз, Аԥсуа 
ҳәынҭқарратә музеи аԥхьа иҟоу 

абаҳчаҿ анышә ианамарда нахыс 
акартинатә галереиа ииаган Лакоба 
имҩа 31 ахь, Аԥсны асахьаҭыхҩцәа 
Реидгыла зыҩноу ахыбра ашҟа. Аԥс-
ны Аџьынџьтәылатә еибашьраан 
агалереиа аркын. 1994 ш. уи хазы 
ишьақәгылеит, Амилаҭтә картинатә 
галереиа ҳәа ахьӡгьы еиҭакын. 

1997 ш. акәзар, Аԥсны Раԥхьатәи 
Ахада В. Г. Арӡынба идҵала, агале-
реиа Пушкин имҩа 8 ашҟа аиага-
ра азыӡбан. Аха ахарџь ахьазымхоз 
аҟнытә аремонттә усурақәа аанкы-
лан. Агалереиа еиднакылоз афонд 
ҵәахын Ацәыргақәҵатә зал хада 
ахьыҟоу (Лакоба имҩа) аҩбатәи 
аихагылаҿы. 

Агалереиа аиҳабацәас иҟан А. 
Аргәын, Л. Еныкь. 2001 ш. аахыс 
еиҳабыс дамоуп С. Сақаниа. Аха, 
ишдыру еиԥш, 2024 шықәса ианвар 
24 рзы агалереиа амца акит, иҟалаз 
абылра иахҟьаны аусумҭақәа реиҳа-
раӡак амца иалаблит. Ибжамҽамны 
еиқәхаз 150 рҟынӡа И. Гь. Папасқьыр 
ихьӡ зху Аԥснытәи Амилаҭтә библио-
тека ашҟа ииагоуп. 

Аԥсуа сахьаҭыхҩцәа рыц-
храаразы иаарласны Аԥсныҟа иаа-
ит Урыстәыла Акультура аминистрра 
амузеиқәеи адәныҟатәи аимада-
рақәеи рзы Адепартамент аиҳабы 
ихаҭыԥуаҩ Н. Чечель хадас дызмаз 
агәыԥ. Ареставраторцәа еиқәхаз 
асахьақәа ирыхәаԥшит, иҭырҵаа-
ит, аиҭашьақәыргылара иаҵанакуа 
алырхит. Урҭ рахьтә иҟоуп аҭыԥан 
ишьақәдыргылаша, насгьы Урыстәы-
лаҟа игатәугьы. 

Уажәы Пушкин имҩаҿы игылоу 
ахыбра аиҭашьақәыргыларазы аусу-
рақәа хацыркуп. 

В. Баалоу

Хынҩажәа шықәса 
ахыҵит

Анацәа  ргәалашәара ыӡуам

 d Ааигәа И.Папасқьыр ихьӡ зху 
амилаҭтә библиотекаҿы имҩаԥы-
сит аибашьраҿ иҭахаз Афырхацәа 
ранацәа ирызкыз агәалашәаратә 
еиԥылара.

«Аиааира ахыҵхырҭаҿ игылоу», 
абас ахьӡылҵеит еицырдыруа ажур-
налист  Екатерина Бебиа еиҿылка-
аз ари агәалашәаратә еиԥылара. Уи 
рызкын ақырҭуа-аԥсуатә еибашьраҿы 
зҵеицәа ҭахаз анацәа-арҵаҩцәа. Урҭ 
рдырреи рыуаҩреи ирыбзоураны 
рыхьӡ лашаӡа иаанрыжьит издыру-
аз зегь ргәалашәараҿ. Уажәы абра 
иааҳгоит ахаҵамԥҳәысра иасимвол-
хаз анацәа хьӡырҳәагақәа рыхьӡқәа: 
Шьулиа Михаил-иԥҳа Хьыбба (Ӷәада), 
Цицина Уанчка - иԥҳа Ҵнариа-Ҭар-
ба (Мықә), иара убас Лера Шеруже-
ва-Пежова.

Агәалашәаратә еиԥыларахь 
ааԥхьара рыман анацәа иааигәа-
ны издыруаз рҭынхацәа, рыхшара, 
рҵаҩцәа.

Аиԥыларахь иааиз зегьы бзиа-
ла шәаабеит ҳәа раҳәо абиблио-
тека аиҳабы Борис Ҷолариа иазгәе-
иҭеит: «Ҳара ҳҵеицәа иаадырԥшыз 
агәымшәара, изааӡаз ранацәа ры хьӡ 
ака мыршәра иага аамҭа бжьалар-
гьы агәхашҭра иаҳамҭароуп, аҭаацәа 
шәымацара шәакәӡам – урҭ зегьы 
иаҳтәуп, рҿаԥхьа ҳхырхәоит анацәа, 
аҿар шәзы иҿырԥшыган иҟазароуп».

Абиблиотека апериодикатә ҟәша 
аиҳабы Мадона Џьопуа илыбзоураны 
еиҿкаан урҭ ирызкыз ацәыргақәҵа.

Екатерина Бебиа-ԥҳа длыхцәажәе-
ит зҭоурых ҭҵааны акьыԥхь иалырбаз 
ахаҵамԥҳәыс Шьулиа  Михаил-иԥҳа 
Хьибба. Лара ашколаҿы афизика 
амаҭәар дырзаԥхьон. Лыҷкәын аиҳа-
бы  дшыстудентыз, амшын дашьит. 
Аибашьра ианалага илзынханы илы-
маз лыҷкәын заҵәгьы аибашьраҿы 
дҭахеит. Арҵаҩ бзиа дыргәаларшәо 
иқәгылеит Маиа Амҷбеи, аибашьҩы 
Ахра Гәаланӡиеи, Белла Чиригбеи. 

Астудентцәа Мадина Амҷбеи Саида 
Ҳаразиеи аԥхьеит аиаҳәшьа лзы Ель-
за Хьыбба илҩыз  агәалашәареи, ан 
лԥазаҵә Зураб Чиригба иҭахара атәы 
зныԥшуа аҭоурыхи.

Ари аҭоурых гәыҭшьаага иацәы-
харам арҵаҩы ҿырԥшыга Цици-
на Ҵнариа-Ҭарба лнысымҩагьы. 
Дышқәыԥшыз лыԥшәма длыԥхеит, 
аибара рынмырԥшкәа ԥшьҩык ах-
шара лааӡеит, лырҵаҩреи лусқәеи 
еидбалауа. Арыцҳара еиҭах иа-
зыхынҳәит ари аҭаацәара, машәыр-
ла дҭахеит лыҷкәын еиҳабы  Гәрам 
зыхьӡыз, аибашьра ианалага егьи иа-
анхаз лыҷкәын заҵә Беслангьы иԥ-
садгьыл ихы ақәиҵеит. Акызаҵәык 
угәы зҟажо, лыԥҳацәеи лԥа ихылҵыз 
лмаҭацәеи лгәараҭа еиқәдырхеит. 
Аиԥыларахь иааиз аҭыԥҳацәа дры-
лан лмаҭа Илана Ҭарба, лара даара 
длызгәдуны дылгәалалыршәоит зџьа-
баа ӷбак иҭамӡоз, зыбзиабара ала 
дырԥхаз ланду Цицина. Ахаҵамԥҳәыс 
– ан, арҵаҩы илызкны ргәалашәа-
рақәа рҳәеит лара илызкны астатиа 
зҩыз, лацала Клара Думааи апоетес-
са Гәында Сақаниеи.

Аиԥылараҿ дыргәаладыршәеит 
Ҟабарда-Балкариантәи  иааны иҳа-
цеибашьуаз, зыԥсҭазаара ҳхақәиҭра 
иахҭнызҵаз Аԥсны Афырхаҵа Заур 
Пежов иан – Лера Шеружева – Пе-
жева.

Екатерина Бебиа дазааҭгылеит Ле-
ра Пежева лҭоурых, лара аибашьра 
анеилга ашьҭахь Аԥсныҟа нхара да-
аит, Аԥсны анацәа рхеидкыла есна-
гь азҿлымҳара лырҭон. Аиԥылара иа-
лахәыз идырбан Афырхаҵа дзааӡаз 
ан илызку авидеоанҵамҭа.

Агәалашәаратә хәылԥазы хыр-
кәшо иҟарҵеит ажәалагала, здунеи 
зыԥсаххьоу арҵаҩцәа нагақәа зҽаԥ-
сазтәыз арҵаҩы ҳәа ахьӡ  рыхҵара-
зы ашәҟәқәа ралаҵаразы. Иҵабырг-
ны, абиԥара ҿа еиҵазааӡоз, зҵеицәа 
хазынақәа Аԥсны дгьыл иахҭнызҵаз 
анацәа рыхьӡ хашҭра ақәым. Урҭ 
мҩамсит баша. Рҿырԥшы аҿар би-
раҟҵас еимырдалоит.

Наира Сабекиа

 d Шәача  имҩаҧысуаз, Алена 
Белитова еиҳабыси еиҿкааҩы-
си дызмаз Урыстәылазегьтәи 
аҧшӡареи абаҩхатәреи рконкурс 
«MISS Краса Руси 2024» алахәха-
ра мариамызт,  еиуеиҧшым ақа-
лақьқәеи атәылақәеи рҟнытә 70-
ҩык аҭыҧҳацәа ари аконкурс 
алахәхаразы рыҽҧыршәеит, аха 
афинал ахь 16-ҩык роуп анеира 
зылшаз. 

Урҭ рхыҧхьаӡара аҟны дҟалеит, 
анаҩс – ари аконкурс – «MISS Кра-
са Руси 2024» аҟны аҩбатәи аҭыҧ 
занашьахаз, акрызҵазкуаз аҳамҭа 
– агәыргьын  Аҧсныҟа иаазгаз аҧ-
суа модель Викториа Кәыҵниа-ҧҳа.

Аҭыҧҳацәа ҧшӡақәа маҷым. 
Ирҳәоит: «Иҧшӡам аҭыҧҳа дыҟам»-
ҳәа. Аха ҧшӡашьала зегь еиҧшым, 
досу рхатә ҷыдаратә ҟазшьақәа 
рымоуп.Викториа Кәыҵниа-ҧҳа 
лакәзар, аҭыҧҳацәа ҧшӡақәа дыз-
ларылукаауа, дызлареиҧшым ҭе-
иҭҧшла деибыҭоуп, лхы-лҿы 
аиҿартәашьа, лгылашьа, лныҟәашьа, 
лоура-лыҭбаара уҳәа даара деина-
алоуп.

Аиашазы, Викториа ус баша ақа-
лақь аҟны дзаҩсыз ауаҩы, дхьаҧш-
ны дылмыхәаҧшырц залшом. 
Имӡакәан исҳәоит, урҭ сышреиуоу 
арҭ ацәаҳәақәа равторгьы.

Хаҭала, Викториеи сареи усҟан 
ҳзеибадыруамызт, инаҵшьны иаз-
гәасҭарц сҭахәуп уи ҿаҟьа-ҿас 
иуҧымло лҭеиҭҧш инаҷыдангьы ле-
илаҳәашьа аинаалара даара хырҩаа 
шасҭаз, усҟан «агьама ҳарак змоу 
аӡә лоуп,»-ҳәа сыгәгьы инҭысҳәааит.

Аха ҳанеибадыр ашьҭахь, амо-
дель даҽа ганк алагьы дысзаатит. 
Уи зҿабызшәа хаау, аилкаареи аҧ-
суаҵас ааӡара бзиеи змоу ҭыҧҳа-
уп. Ахӡыргареи ахышьҭхреи реиҧш 
иҟоу аҟазшьақәа зцәаҩам, аха зхы 
агәрагареи зхықәки ирыцәхьамҵуа, 
анагӡара иазыхиоу аӡә лоуп.

Викториа Кәыҵниа-ҧҳа зана-
аҭла декономиступ, лҵара хлырк-
шахьеит Аҧснытәи аҳәынҭқарратә 
университет аҟны, аменеџьмент 
ахырхарҭала. Аамҭаказы, жәлар 
рашәаҳәареи рыкәашареи зҽаҧ-
сазтәыз Аҧснытәи аҳәынҭқарратә 
ансамбль аҟны акәашареи аҵареи 
еилалыгӡон. Иахьагьы дкәашоит ари 
ансамбль аҟны. Уи лажәақәа рыла, 
7 шықәса ҵуеит инеиҧанкыланы 
аҟазараҿы дыҟоижьҭеи, акәашара, 
ахореографиа аҩбатәи лзанааҭ ауп.

– Амодель – аҧсуа ҭыҧҳа лзы 
даҽа хырхарҭоуп.  Уахь бхьаҧшра 
шҧаҟалеи? – Викториа сызҵаара 
аҭак ҟаҵо иазгәалҭеит, лхы-лгәы 
ишҭамыз, уи ахырхарҭа лара лзы 
ишҿыцыз ,зынӡагьы дшазымхәы-
цуаз. Аха…

«Аамҭаказы, Аҟәа ақалақь Аха-
дараҿы, аҿари аспорти русқәа рзы 
Ахеилак аҟны, «аспорт азы спе-
цалист хадас» аус зуан. Убасҟан 
ҳаибадырит  зус иазҟазоу афото-
сахьаҭыхҩы ҟаза Светлана Ки-
рилловеи сареи. Уи сыгәцаракны 
дсышьклаҧшуазаарын. Ҧыҭрак 
ашьҭахь иаартны исалҳәеит «бҭе-
иҭҧш уарла-шәарлоуп, есна-
гь иуҧыло аҭыҧҳацәа ҧшӡақәа 
рҿы иумбо ҷыдарак бнызбаалоит, 
бақәшаҳаҭзар бфотосахьа ҭысхыр 
сҭахәуп» – ҳәа . Азныказы, аиаша-
зы исҳәашаз аҭакгьы сҿамшәе-
ит, сыззыҧшӡамыз ажәақәа ан-
саҳа, сагьыҟаҧшьхеит, аха нас 
сақәшаҳаҭхеит. Уи акәхеит, мышкы 
алаҳхын, усҟан, амакиаж ада, есҽ-
нытәи исшәысҵоз амаҭәақәа ры-
ла, ажәакала, ҽазыҟаҵара ҷыдада 
имҩаҧаагеит афотосессиа.

Уи инақәырццакны имҩаҧааге-
ит «фешин-стиль» захьӡу аҩбатәи 
афотосессиа. Уаҟа, авиазажист Фа-
ина Ҭарба амакиаж сзыҟалҵеит, 

акасгьы схыхны  афотосахьақәа  
авидеоқәа  ҭылхит Светлана Ки-
риллова.

«Рацәак мырҵыкәа – «бфото-
сахьақәа Америка иҭыҵуа ажурнал 
ахь исышьҭуеит бақәшаҳаҭзар,» – 
ҳәа салҳәеит.  Саргьы мап сымҳәаӡе-
ит.  Афотосахьақәа анылшьҭ ашьҭахь, 
ҩба-хҧа сааҭ ааҵхьаны еиҧш, 
ажурнал аусзуҩцәа  даара ишыр-
гәаҧхаз ала аҭак аарышьҭит. Ҳәа-
рада, хаҭала, сара сыззыҧшӡамыз 
ҧсҭазааратә ҳамҭахеит, схы- сгәы 
иҭамкәан, насгьы – акымкәан, ҩбам-
кәан сфотосахьақәа америкатәи 
ажурнал ацәа аҟны анылара. Уи зегь 
зыбзоуроу, излахацыркхаз афото-
сахьаҭыхҩы ҟаза Светлана Кирил-
лова лоуп,» – лҳәеит Викториа  уи 
длызгәдуны.

Шықәсык ауп иҵуа амодель, Диа-

на Ионова напхгара зылҭо Жәлар-
бжьаратәи амаҵзура «Indi model 
group»  ахь дныҟәоижьҭеи. Аамҭа 
кьаҿк иалагӡаны уи иаалырҧшыз 
аихьӡарақәа уаҩы иџьеишьартә 
иҟоуп.

Викториа лажәақәа рыла, мчыб-
жьык знык дныҟәоит ари амодельтә 
ашкол ахь. Уаҟа амодель илыхәҭоу, 
асцена иатәу ахымҩаҧгашьақәа  
зегь, адефиле инаркны аҧсихологиа 
аҟынӡа зегь ддырҵоит, ирхысуеит.

 Раҧхьаӡа акәны, модельк лаҳа-
сабала, Викториеи Аҧснынтәи лҩыз-
цәеи  злахәыз акастинг аҟны, даа-
ра агәыхыҭ-хыҭра шлымаз азгәаҭо 
иҳалҳәеит, ахәаҧшцәагьы адизаи-
нерцәагьы шанханы ишлыхәаҧшу-
аз уи аҭагылазаашьа уажәгьы лыбла 
ишыхгылоу.

 «Раҧхьатәи акастинг аҟны 

адизаинер скасы схихит, сара схала 
скасы схыхра анысзымгәаҕь. Снапх-
гаҩы Диана Ионовагьы раҧхьаӡа 
акәны  сылбеит касыда, хцәыда. 
Ажәакала, адизаинерцәа рколлек-
циа аӡыргаразы, адырбаразы иақә-
нагоу амодель дахьалырҧшаауаз 
ари акастинг  қәҿиарала сахысит. 
Агәахәара  иснаҭаз ҳәаак амамызт, 
амода, ацәашәҵатәымаҭәа аӡырга-
раҿы  модельк лаҳасабала   сҭыҧ 
сыҧшаазар ҟалап ҳәа агәаанага-
рагьы соуит,» – лҳәеит уи.

Аҩбатәи акастинг ахысра еиҳа 
иуадаҩын ҳәа азгәалҭеит амо-
дель қәыҧш ҳаиҿцәажәараан. Уи 
лажәақәа рыла, Sochi fashion Week–  
«Неделя моды» захьӡыз аконкурс 
аҟны, аҧхьатәи амш азы акастинг 
иахысуан. Егьырҭ амшқәа рзы, мыш-
кы еиуеиҧшым 3-ҩык адезаинер-
цәа рколлекциақәа хҧа рӡыргара, 
дырбара еиҿкаан. Адизаинерцәа 
идырхиаз ацәашәҵатәымаҭәа дыр-
бара раҧхьатәи амш азы, Урыстәыла 
еицырдыруа адизаинер Ольга Иаку-
бович лколлекциа  дырбара аркра-
зы далылхуеит Аҧснытәи амодель. 
Ихадоу аҵкы лышәҵаны, зыӡбахә 
хыхь иҳәоу адизаинер лколлекциа 
ала амода арбара, аркра– акыр аҵа-
накуеит, қәҿиара дууп амодель лзы. 
Уи лаҭәашьахеит Викториа. Адизаи-
нерцәа рымаҭәа аӡыргара, дырбара 
ахыркәшара амш азы акәзар, Викто-
риа «иллиустрациа» ҳәа изышьҭоу, 
Аҧснытәи амодель ҷкәыни лареи 
асценаҿы реицықәгыларала их-
дыркәшоит.

Ажәакала, аамҭа кьаҿк иалагӡа-
ны Викториа ақәҿиарақәеи аихьӡа-
рақәеи маҷымкәан раарҧшра лыл-
шеит. Уи нахыс, ларгьы хәыҷ-хәыҷы 
агьама лкуа, модельк лаҳасабала 
ари аус аҿы ҟазарыла лхы аарҧшра 
агәазыҳәара лоуа далагеит.

Викториа иара убас, Италиа аҳҭ-
нықалақь Милан имҩаҧысуаз ака-
стинг онлаин ала дахысит, аха иа-
наамҭаз авиза ахьылмоуз иахҟьаны 
раҧхьа уахь лцара залыршамхеит. 
Аха Ашықәс Ҿыц ашьҭахь ҩаҧхьа, 
Милан имҩаҧгаз, ҩаӡара ҳаракыла 
еиҿкааз, Жәларбжьаратәи аконкурс 
«Неделя моды» аҟны адизаинерцәа 
рколлекциа дырбараҿы аҽалархәра 
разҟыс илоуит. Лнапхгаҩы Диана 
Ионовеи лареи уахь рцараан, хаҭа-
ла, Викториа ацхыраара лырҭеит Ҭа-
рашь Ҳагба еиҳабыс дызмоу Аҿари 
аспорти русқәа рзы Аҳәынҭқарратә 
еилакы, иара убас, Миланҟа лцара 
атәы заҳаз Викториа лашьа Аинар 
иҩызцәа ракәзар, аматериалтә цхы-
раара лзыҟарҵеит. Араҟагьы Викто-
риа қәҿиарала акастинг данахыс 
ашьҭахь, хаҭала далызхыз, Франци-
атәи, Италиатәи, Кореатәи, Дубаитәи 
уҳәа адизаинерцәа хәҩык рколлек-
циақәа длырбеит. Амода дырбара 
иазкыз аконкурсгьы хлыркәшеит 
абаҩхатәра злаз Кореатәи адизаи-
нер иаҧылҵаз аколлекциа аҟнытә , 

аҭаца ҵкы дырбарала.
Инаҵшьны иазгәаҭатәуп, Аҧс-

нытәи амодель, амода маҭәа дыр-
бараҿы, акрызҵазкуа ихадоу аҭыҧ, 
аартра ма аркра еснагь ишланаршьо, 
иара убас, лаҧсуара ишлыднаҵо 
еиҧш, аҧсуа традициақәа ина-
рықәыршәаны лхы шаалырҧшуа, 
ишымҩаҧылго. Викториа дызлахәыз 
аҵыхәтәантәи аконкурс «Краса Ру-
си» аҟны илыдыргалаз, амшынмаҭәа 
ашәҵара мап ацәылкит.

«Ҳаҧсуа менталитет иақәым-
шәо ацәашәҵатәымаҭәа ашәҵара 
шҳаҭәам, мыцхәы иаарту  ашәҵа-
ра ҳмилаҭ рҿы ишыҧхашьароу, 
ишҳаҵанамкуа адизаинерцәа иан-
расҳәа, еилкаарала исызнеит. Анаҩс, 
сара саӡәыкхеит ари аноминаци-
аҿы аҵкы зышәҵаны ицәырҵыз,»– 
лҳәеит уи.

Шьҭа аҧышәа змоу, аихьӡа-
рақәагьы аазырҧшхьоу амодель 
Викториа Кәыҵниа-ҧҳа деицыр-
дыруеит Аҧснеиҧш уи анҭыҵгьы.

Ааигәа, Шәача имҩаҧгаз, 6-но-
минациак рыла еиҿкааз аҧшӡареи 
абаҩхатәреи рконкурс «Мисс Кра-
са Руси 2024» аҽалархәразы хаҭа-
ла, ааҧхьара лылҭеит уи аиҿкааҩ, 
аиҳабы Алена Белитова.

Абар уи шылгәалашәо: «Аҧс-
ны ахьӡала ари аконкурс бхы ала-
бырхәыр былшоит ҳәа ансалҳәа 
даара сеигәырҕьеит. Аконкурс аҟ-
ны иаҧҵаз, ахӡыргаразы изықә-
ныҟәатәыз аноминациақәа сеил-
лыркааит. Саргьы аамҭа маҷны 
ишсымазгьы сҽазыҟасҵеит.

Уахь сцаразы ацхыраареи ад-
гылареи сызҭаз маҷҩым. Зегь 
раҧхьаӡагьы рыӡбахә сҳәар сҭахәуп, 
иҭабуп ҳәагьы расҳәоит аамҭа ҧша-
аны, русқәа шьҭаҵаны, хәыда-ҧсада 
аҵкқәа сзызӡахыз адизаинерцәа: 
Гәлиза Аҩӡҧ-ҳеи Мадина Ҷан-ҧҳеи.

Гәлиза Аҩӡ-ҧҳа Аҧснытәи ами-
лаҭтә музеи аҟны, ажәытә аҧсуа 
милаҭтә ҵкы шыҟаз ҭҵааны, аҧсуа 
елементқәа, орнаментқәа иаҭахыз 
зегь рыла еибыҭаны, еиҿыбааны, 
аҧшшәы алхра инаркны даара ҟа-
зара ҳаракыла илӡахит, ҳамҭасгьы 
исылҭеит ақәгылара ашьҭахь, лан 
илҭынхаз, аҵкы хазырҭәаауаз 
анапхаҵа ацҵаны.

Мадина Ҷан-ҧҳа лакәзар, «аҵкы 
шҧабҭахәу, ҧшшәыс иалыбхуеи?» 
– ҳәа дансазҵаа, сааччан, сыхәмар-
ны, «агәыргьын Аҧсныҟа иаагартә» 
– сҳәеит. Усҟан ҧхыӡ избаргьы 
ихасҵомызт, агәыргьын шсанашьа-
хоз. Уи акәхеит, Мадина Ҷан-ҧҳа 
ахәылҧазтәи аҵкы ҧшӡа сзылӡа-
хит».

Аконкурс аҿы иҧҵаз, абаҩхатәра 
аарҧшразы аицлабра аноминаци-
аҿы, Викториа излаҳалҳәаз ала, 
илыӡбеит аҧсуа кәашара налы-
гӡарц, убри азы ари акәашара лыц-
нарыгӡарц рабжьалгеит акәашаратә 
гәыҧ «Нарҭаа». Уи лажәақәа рыла, 
«Аҧсны ахьыӡ ҭыбгозар ҳашҧаб-
мыдгылои, ҳаныбҭаху азы ҳахиоуп, 
ҳахьнеиуа, ҳаннеиуа аамҭа ҳаҳәа» 
– рҳәан лгәы рҭынчны лусқәа рахь 
дрышьҭит.

Ажәакала, Викториа лҭаацәа 
раҧхьа инаргыланы, ақәҿиарақәа 
лгәы азҭазҵаз, лааигәа иҟаз  зегьы 
дрызгәдуны, иҭабуп ҳәагьы раҳәо 
дҳацәажәон.

Аха Викториа лықәҿиарақәа 
рыгәра згоз, ргәы иеижьартә иҟа-
лымҵеит, урҭ рыгәцаракреи рџьа-
бааи даҧсахеит. Ари аконкурс аҟ-
ны «Мисс Краса Руси 2024» аҟны 
аҩбатәи аҭыҧ иланашьахаз, агәыр-
гьын дахьаҧсахаз инаҷыдангьы, 
иаҧҵаз 6-номинациак рҟныгьы 
3-ҭыҧк лгеит: Ахәаҧшцәа ргәаҧха-
ра; мисс интернет 2024; иреиҕьоу 
акәашаразы агәыҧ «Нарҭааи» Вик-
ториа Кәыҵниеи.

 Викториа леихьӡарақәа, лиааи-
рақәа, лхы мацара  ианылшьалом, 
илыдгылаз, ацхыраара лызҭаз зегьы 
еицырзеиҧшу акәны илыҧхьаӡоит. 
Аҧхьаҟа  уи лгәы иҭоуп ари аус аҿы 
лхы ҧылшәарц, аус адылуларц, ире-
иҳау аиааирақәеи аҩаӡареи рахь 
анеиразы.

Аҧснытәи амодель 
лықәҿиарақәа

Агәыргьын даҧсахеит

Алиса Гәажә-ҧҳа

 d «Зегь зымчу! Зылԥха Ҳауша! 
Суҳәоит, абас ахәажә кны, ҳа-
ибааӡо ҳҟауҵарц азы. Аизҳа-
ра, аиҵыҵра ҳарба! Згьама аабо 
аиаҵәарагьы ҳазбзиахаратәы 
иҟаҵа! Улԥха ҳагымзааит суҳәо-
ит!»

Хәажәкыра – ааԥын ныҳәа-
рақәа ируаку ныҳәоуп. Аԥсу-
аа раԥхьатәи ааԥын мза игылаз 
амзаҿа аԥхьатәи ашәахьа ауха 
ахәажә кны аҿиареи, аизҳареи, 
аӷьацареи рзы имҩаԥыргоит. 
Ашәахьа зымшьҭа бзиоу, имшу, Ан-
цәа бзиа ибаны иишаз мшуп ҳәа 
ирыԥхьаӡоит жәытәнатә аахыс. 
Хәажәкыра аныҳәан изымҵа-
ныҳәо, аизҳареи аиҵыҵреи рын-
цәахәы Џаџа лоуп.

Ажәытәан ишыҟарҵоз еиԥш, 
иахьагьы ахәажә кны ауп аныҳәаҩ 
дышныҳәо. Иара аныҳәара ахьӡ  
уаантәи ауп иахьынтәаауагьы. 

Ари аныҳәара аҟны аишәа 
иқәырҵоит: ахәажәқәа, ашылам-
гьал иалхны иҟарҵоз алаҳәарақәа, 
ахәацчаԥа, акалакәыт, ацхаӡҩа.

Аныҳәара ауха аҭаацәараҟ-
ны зегь иреиҳабу аԥҳәыс амажәа 
лкәаҳауеит ахәыӡшылеи аши 
еилаԥсаны. Ашы злам амажәа 
аныҳәара иадугалар ҵасым рҳәо-
ит. Аҭаацәара зегьы, иара убас 
ирыхҭыгәлазгьы налаҵаны, хԥа-
хԥа хәажәа рзылжәуан. 

Ахәажәқәа ажәытәан аҳампал 
асахьа рыман, иара иахьагьы уи 
аԥыжәара аман иҟоуп. Ахәажәқәа, 
мамзаргьы аҳампалқәа, иаа-
изыхәхәоу аформа рырҭоит. 
Хәажәык арасаҵәы   агәыларҵоит, 
уи «Анасыԥҵәы» ауп ҳәа рҳәоит.

Ахәажәқәа жәны ианааҭырга-
лак, аҭаацәара иреиҳабу аԥҳәыс, 
лкасы шкәакәа нылхаҵаны, 
ахәажәқәа зну асаара ахәацчаԥа 
надкыланы лаԥхьа инықәлыргы-
лоит. Анаҩс хәажәык аанкыла-
ны аҭаацәа лныҳәоит. Уи ашьҭахь 
дзыхныҳәаз лара иаартны дагәы-
лаԥшуеит аҵәы агәылазар ҳәа. 
Нас зегьы хԥа-хԥа цыра шаны 
ирылҭоит. Зыхәажәқәа руак аҿы 
ахәажәҵәы збаз «ахәажәҵәы 
иоуит» ҳәа иеигәырӷьоит. Уи иа-
анаго ашықәс аҩнуҵҟа дымшны 
дҟалоит, аамҭа иқәманшәалахоит. 
Иара ҳаԥхьа уажәааны Хәажәкы-
ра иаԥхьагылоу амҽышазы ар-
баӷь, мамзар имч ақәхозар аџь-
ма ишьыр акәын. Иара убасгьы, 
ахәажәҵәы иқәшәар алшоит исас-
ны иуҭоу ауаҩгьы. Анаҩс ҳаԥхьа 
уажәааны иарбаӷьхәы, мамзар 
аџьмашьтәа абри агәараҭаҿы иа-
аганы ишьыр ауп.

Ари аҵас инамаданы, иахьа 
ахәажәҵәы ҟарҵоит иара убас 
аҩы аҿгьы. Аҩы зҭоу аирыӡ аҿы 
ахәажәҵәы ҭадыршәуеит. Аҩы 
наҳауа ишааиуа, ахәажәҵәы 
зацәцаҿы илеиз «аҩаҿы араҳахә 
идуп» ҳәа ирыԥхьаӡоит. 

Хәажәкыра аныҳәара ахьын-
тәиааз ҳәа иҟоуп еиуеиԥшым 
агәаанагарақәа. Аха урҭ рахьын-
тә ҭоурыхк ишаҳәо абас ауп: 

Мазлоу ҳәа нхаҩык дыҟан. Уи 
ҭеиҭыҧшлеи ҳаиҭқәиҭлеи ҭауа-
ди-аамысҭеи ирымазкуаз уаҩын. 
Aҧсны еизара дук аҟны, Ашәын-
хыҵынтәи атауад Ҳаӷәызи иареи 
еиндаҭлеит. Шәаҳәарыла, кәаша-

рыла, ҽырхәмаррала Мазлоу да-
неиӷьха, уареи сареи ҽыҳәҵәы-
ла ҳаисыр сҭахуп иҳәеит Ҳаӷәыз. 
Мазлоугьы ус иануҭахха уааи 
иҳәан, иҽы ахы Ҳаӷәыз иахь ирха-
ны длагылеит. Ҳаӷәыз иҽы ишьхәа 
наирбеит. Ажәлар еикәша игыла-
ны ирыхәаҧшуан. Аамысҭацәа, 
Мазлоу рыцҳа дзацлабуа дызусҭа-
да ҳәа иџьаршьон. Ус егьараан 
ирыхьхьан Мазлоуи Ҳаӷәызи кыр 
еидхалт. Урҭ ҽыҳәҵәыла еиды-
слацыҧхьаӡа, рыҽқәа ирылҵу-
аз рыҧхӡы ирыкәшаны игылаз 
ажәлар ирҿаҭәон. Ҳаӷәыз иҽы 
иалымшо ианалага иҩызак иҽы 
дақәтәеит. Уиала знык-ҩынтә 
paҟapa инеидысла-ааидыслт, аха 
иамуашәа аниба, Ҳаӷәыз иаҳәа 
ааҭҧааны Мазлоу ихы ныхкәы-
цәааны, иҽы дшақәтәаз ажәлар 
дынрылҵәраа дцеит. 

Мазлоу иԥацәа х-ҩык ыҟан. 
Ашәыҟа имцацызт-имаацызт, 
раӷа дырбаргьы дрыздыруамызт 
азы раб ишьаура рцәыуадаҩхе-
ит. Ран Ҳанифа лыҷкәынцәа ле-
идыртәаланы шәаб ишьоуразы 
шәаргьы саргьы ҳацыҧхьаӡа 
хҧа-хҧа хәажәы ҟасҵоит, урҭ 
руак арасатә ҵәы агәласҵо-
ит, ижәны ианҳамҵаҳҵалак 
аҵәы згәылоу ахәажә зықәшәаз 
шәаб ишьа иуааит лҳәеит. 
Аишьцәа азыразхеит. Axa, Ҳа-
нифа ишылҳәаз ианыҟалҵа, 
ахәажәҵәы лара илықәшәе-
ит. Аишьцәа уи ргәамҧхеит. Axa 
Ҳанифа лыҽлрыцәгьеит. Шәаби 
сареи ҳхы анеидаҳкылоз, ҳаҧ-
срагьы ҳабзарагьы еилазааит ҳәа 
иаҳҳәаз насмыгӡар зуам лҳәеит. 
Уи зажәа еилазымгоз ҧҳәысын. 
Хымш ааҵуаны хаҵамаҭәала лҽе-
илаҳәаны, зыгәра лгоз деиҭазҳәа-
шаз, рҳабла иаиуз арҧыск ҩызас 
даашьҭыхны Ашәыҟа ицеит. 

Аха, Ҳанифа ахаха дназышьҭу-
адаз Ҳагәыз иахь. Уи иаҳҭынра 
агәашә илагылоуп еиқәных аҟа-
рулцәа. 

Ҳанифа ҽырххыла Ҳаӷәыз 
иашҭа агәашә днадыххылан, аҟа-
рулцәа рҿаҧхьа дылҽыжәҧеит. 
Аҧснытәи аҳ ажәеиҭаҳәатәык сы-
диҵеит, шәаҳ Ҳаӷәыз иасымҳәар 
ҟалом ҳәа.  Аҟарулцәа руаӡәы аҳ 

иҟны дхалан иҟаз иеиҳәеит. Aҳ 
азин ҟаиҵеит, Ҳанифа лҽырмазе-
ины Ҳаӷәыз иуада даныҩнашыла 
дсасуп, аҧсшәа иасҳәап игәахәын 
инапы аҿанааирха, Ҳанифа лнапы 
иҵакны илкыз аҳәа рхха Ҳаӷәыз 
ихәдаџьал днықәсын, лхаҵа Маз-
лоу ихы еиҧш, инхылкәыцәааит. 
Нас, ашьа зыхьшьыз аҳәа агәҭа 
налҿыҵакны лқьышә аҭыԥ нанҵа-
ны, имрыцқьаӡакәа аҭра инҭаҵа-
ны, ахан длалбааит. Аҟарулцәа рҟ-
ны дааин исҭахыз иасҳәеит лҳәан, 
лҩызагьы ларгьы  ишрылшоз аҵх 
лашьца иналаӡ ицеит. 

Ҳанифа  аҩны данааи 
адырҩегьых лыҷкәынцәа еизганы 
ахәажәҵәы ҟалҵеит. Уи зықәшәо 
рҳабла еизганы, ацә рызшьны 
рхәы ҟаиҵо, нас Ҳанифа ҩызас 
ишьҭылхыз арҧыс даарылагы-
ланы, Мазлоу ишьа шуу, уышьас 
иамоу рылеиҳәарц. Ҳанифа ашьа 
зҿаҩаны иҟоу аҳәа ауаа ишырбо 
ӡыршыла иҿыӡәӡәааны ҩызыа-
ра лзызуа арҧыс ҳамҭас иҭан, 
лыҷкәынцәа ешьас дрылҭарц лыӡ-
беит. 

Ахәажәҵәы Ҳанифа лҧеиҳа-
бы иқәшәеит. Уи ишырҳәаз еиҧш, 
имҩаԥыргеит. Адырҩашықә-
сан адырҩегь Ҳанифа ҷкәынас 
иҟалҵаз дынрылакны хәажәкыра 
рзыҟалҵеит. Усҟан ешьас иҟарҵаз 
иқәшәан, иашьцәа ҿыцқәа 
дрыҧхьаны, ауаа рықәыршәа-
ны ачара ду иуит. Убас аешьцәа 
зегьы ирхысит. 

Есышықәса аешьцәа аамҭак 
иақәыршәаны иҟарҵон хәажәкы-
ра. Убри азы хәажәкыра ҳәа ам-
за иахьыӡхеит ҧсуаҵас амзақәа 
рхыԥхьаӡараҟны. Аешьцәа ран 
лыҧсҭазаара даналҵ ашьҭахьгьы 
есышықәса абри ахҭыс ныҳәаҵас 
имҩаҧыргон. Убри иахҟьаноуп 
иахьагьы џьара-џьара ақыҭақәа 
рҟны, есышықәса ахәажәҵәы 
ҟаҵаны аигәылацәа еиҭанеиааиуа 
изымҩаҧырго аныҳәа "Хәажәкы-
ра”

Ажәакала, «Хәажәкыра» 
аныҳәа иацуп ахәмарра, аччара. 
Ахәыҷқәа реиԥш, аиҳабацәагьы 
ргәы хыҭ-хыҭуа ари аныҳәа иа-
зыԥшуп, «ахәажәҵәы зауа дар-
банушь» ҳәа.

Аҵасқәа ирыхәҭаку 
аныҳәара

Хәажәкыра– ааԥын 
ныҳәа 

Саида Ҳаразиа

 d Ааигәа, С.Ҷанба ихьӡ зху Аԥ-
суа драматә театр аҟны ахәаԥш-
цәа идырбан абырзен шәҟәыҩҩы 
Дмитри Псафас ипиеса иалху ас-
пектакль «Амцҳәаҩ даҭахуп».

Аспектакль ақәыргылаҩ Аԥсны 
жәлар рартист  Шалуа Гыцба ишиҟаз-
шьоу аиԥш, ажәлар ргәы иҵхо азҵа-
атәқәа, апроблемақәа, ауаажәлар-
ратә ԥсҭазаараҿы жәынгьы-ҿангьы 
иуԥыло, аҭыԥ змоу ахымҩаԥ-
гашьа бааԥсқәа, ԥхьаҟа ацара, 
аӷьацара иаԥырхагоу аҟазшьақәа 
зныԥшуа  арҿиамҭақәа алиԥшаауе-
ит.  Хықәкысгьы имоуп урҭ иуморла, 
ҽмыршьыгала рҿаԥҽра.

Апиеса аҟны шьахәла иаадырԥшу-
еит, зыуаажәлар гәыӷра шәкы рыҭа-
ны адепутатрахь инеиз Теофилос 
Ферекис, дандепутатха аҽныҵәҟьа 

инаркны, иалхыҩцәа  зықәиргәыӷу-
аз шихашҭыз. Аха,  иижьаз иал-
хыҩцәа «ҳзықәиргәыӷыз анбанаугӡо, 
ҳабанӡаԥшызаауеи» – ҳәа  ишә 
ихымҵуа иалагеит ргәы анкыдгыла. 
Т.Ферекис  имцқәа анынҵәа «амц 
иазҟазоу» ацхырааҩ дишьҭалеит.

Ажәакала, ари атема хаҭала, аԥ-
суаагьы иаҳзааигәоу, иҳашьашәалоу 
ак ауп. Амала, акызаҵәык,  ҳара ҳде-
путатцәа макьана  ралхыҩцәа рҿы 
ирҳәаша,  рхы злаҿырхша рыԥша-
ауеит, цхырааҩцәас «амцҳәаҩцәа»  
ирмышьҭалацт.

Аԥсуа ҳәынҭқарратә Аҿар ртеатр 
актиорцәа рахьтә ари аспектакль аҟ-
ны ихадоу арольқәа шьахәла ина-
рыгӡеит: Теофилос  Ферекис – Аԥс-
ны зҽаԥсазтәыз артист  Аслан Анқәаб, 
аҳкәажә Џьени – Аахыҵ-Уаԥстәы-
ла зҽаԥсазтәыз артист – Фрида Леи 
-ԥҳа, Тодарас – (амцҳәаҩ) – Ахра 
Кәарҷиа, Пица Кица – Альдона Адлеи 
-ԥҳа уҳәа убас егьырҭгьы. Алахҿы-
хра зцыз аспектакль иахәаԥшырц 
имҩахыҵыз ахәаԥшцәа актиорцәа 
рҟазара ихнамхырц залшомызт. Уи 
ус шакәыз шьақәнарӷәӷәон азал аҟны 
лассы-лассы  игоз аччабжьи  анапе-
инҟьабжьи.

Алиса Гәажә-ԥҳа

«Амцҳәаҩ даҭахуп»

Аиҭарбара

Аԥсабара аԥшәмацәа ҳауп ҳара. Уи 
амреи, аԥсҭазаара амалқәеи зҭаҵәаху 
кәалаԥуп. Аԥсыӡ иаҭахуп аӡы, аԥса-
атә ирҭахуп аҳауа, аԥстәқәа абнара, 
ауаҩы – инеизакны аԥсабара. Ҳаԥса-
бара ари ҳакәша-мыкәша иҟоу, ҳаб-
зазара иахәҭахадоу акакәны иҟоуп. 
Уи ахьчара хымԥада  иаҳуалуп.  Ҳара, 
избанзар аԥсабара амалқәа иреиҳау 
ауп, ауаҩы илшо зегьы ҟаиҵалароуп 
уи аиқәырхаразы.

Аԥсабара аԥшӡара убла хнакуеит, 

иссируп амра аҭашәамҭаз, аԥшаҳәа 
уқәлан анеиааира, аԥсҭазаара азхәы-
цра… 

И и ҭ а х у з е и  м ш ә а н  у а ҳ а 
ауаҩы, иблахкыгоу, игәазырҳагоу, 
шәаԥыџьаԥла еинҭәылоу адунеи 
иҽагәылак, ашәҭқәа рыфҩы лаҳа-лаҳа-
уа игәаҵаҿы аԥсҭазаарахь абзиабара 
иазку ацәаҳәақәа андырҿыхо?! Амра 
шәахәақәа игәаҵа дырԥхозар, ижәҩан 
лашазар, иԥсабара пату ақәиҵозар, 
ижәлар рыбзазара дагәылагалазар… 
урҭқәа зегьы ирыбзоурахоит ҳәарада 
иԥсадгьыл аҿы ҭынч анхара.

 Иӡатәым аԥсабарахь иумо ацәа-
ныррақәа, иӡатәым угәҭыхақәа, угәы 
иҭоу аартны аҳәара… Ацәаныррақәа 
зегь иреиҳау, зегь реиҳа иԥшьоу, 
ицқьоу абзиабаара – уигьы ӡатәым 
агәра жәга!

Аԥсабара аԥшӡара

Илана Ԥачлиа

Насыԥуп аҿар рбызшәа ишаз-
гәдуу анубо, насыԥ дууп иахӡыӡа-
аны ианалацәажәо, ианырыҩуа 
рхатәы жәеинраалақәа, иануны-
руа аԥсуа идоуҳа. Аԥсуа игәеисыб-
жь, аԥсуа ихәыцра, аԥсуа иламыс, 
ипату – иреиҳаӡоу малуп Аԥсназы. 

Ааигәа «Москва Аҩны» аҟны 
имҩаԥысит «Три голоса абхазской 
поэзии» захьӡыз, апоезиа жәлар-
бжьаратәи Амш иазкыз ахәылԥаз. 
Уи иалахәын Б.Шьынқәба ихьӡ зху 
Аҟәатәи актәи абжьаратә школ, 
Аҟәатәи абжьаратә школ №14 
аҵаҩцәеи, арҵаҩцәеи, иара убас 
Аԥснытәи аҳәынҭқарратә уни-

верситет афилологиатә факультет  
астудентцәа: Амҷԥҳа Мадинеи, 
Ԥачлиа Иланеи.

Ашколхәыҷқәеи астудентцәеи 
рыԥхьон: ҳмилаҭтә сахьаҩыра 
ауасхыршьҭаҵаҩ Аԥсны жәлар 
рпоет  – Дырмит Гәлиа; Аԥсны 
жәлар рпоет, Ҟабарда-Балкари-
еи Адыгеи Ареспубликақәа жәлар 
рышәҟәыҩҩы  Баграт Шьынқәба; 
хабарда ибжьаӡыз апоет Таиф 
Аџьба – ражәеинраалақәеи, урҭ 
реиҭагақәеи. Аусмҩаԥгатә аҿы 
астудентцәа  рыԥхьеит  рхатәы 
жәеинраалақәагьы. 

Аиҿкааҩ, Аҟәатәи актәи абжьа-
ратә школ аурыс бызшәеи али-
тературеи рырҵаҩы Наур Нар-
маниа.

Аԥсуа игәы абжьы

Зегь иреиҳау


